
 …ngai malamu koyoka likambo yango, ezali malamu. Ee,
ezalaka ntango nyonso, ndenge nalobaki liboso: “Nazalaki

na esengo ntango balobaki na ngai: ‘Tika ete tókende na ndako
na Nkolo.’” Nandimi Dawidi alobaki yango mokolo moko: “Tika
ete tókende na ndako na Nkolo.” Nayebi esika moko te ya
malamu kozala, binompe, koleka na ndako naNkolo.
2 Sikoyo, na mpokwa oyo, tozali na bayike ya baninga awa
oyo bauti mpenza longwa kuna na Géorgie. Ntango mosusu
bakokumba motuka mpo na kozonga kuna na mpokwa oyo,
sima—sima na bilei ya midi. Na bongo toko…Bamosusu na
bango oyo bauti kuna, nazolikya ete bokolala awa. Mpe ba-
chambre oyo tozali na yango ezali polele mpo na bino.
3 Na sima, mokolo ya Misato na mpokwa, tokokoba na
boyekoli, na bongo, soki Nkolo alingi, mokolo na Lomingo
ekolanda.
4 Na sima, Chatauqua ekobanda na mokolo ya motoba. Boye,
bino baoyo nyonso bosili kobongisa ba-lói na bino, tozozela
kolekisa ntango moko monene ya nkembo na Chatauqua. Kuna
nde esika tolekisaka ntango nyonso ngonga moko ya malamu
mingi. Ezali na bato ebele mpenza te, mbala mosusu tosalaka…
Ekoki koyamba bato pene na…Nabanzi tokoki kokokisa bato
nkóto zomi na kati, na pete. Kasi, na momesano, na mbula eleki,
nakanisi tozalaki na bato pene na nkóto nsambo, eloko moko
ya ndenge wana. Esika yango etondaki mingi, kasi bisika ya
kotelema ezali mingi. Ná bakiti oyo bakokaki kotia kino na
libanda. Na boye tozali kozela yango namotema lúkú-luku.
5 Mpe tozali na esengo ya komona mingi na bandeko na biso
batei awa. Ntango nyonso nazokoka te kokanisa nkombo na ye
awa, missionnaire oyo, Ndeko Humes ná Ndeko mwasi Humes,
ezali bino nde bofandi awa, ná bana mike oyo, tozali na esengo
ya koyamba bango, missionnaire. Bamosusu, Ndeko Pat, Ndeko
Daulton, ná, oh, bazali mpenza mingi, Ndeko Beeler. Mpe nauti
komona Ndeko Collins, kala mingi te. Mpe, oh, ekozala mwa
mpasi mpo na kotánga bango nyonso. Kasi tozali na esengo
ya kozala na bino na ndako na Nkolo na mpokwa oyo. Ndeko
Neville ya motuya mingi oyo, afandi sima na ngai awa, mpo
na kobondela elongo ná ngai, wana tokozala kolakisa Liloba.
Charlie, esengo komona yo ná Ndeko mwasi Nellie awa, na
mpokwa oyo, ná bana. Oyo ezali…pe malakisi ya Biblia, na
momesano, ezalaka mpenza…Iyo, Ndeko Welch, nauti ko…
nazalaki koluka yo, namoni yo sikoyo, ofandi kuna na suka.
6 Malakisi ya Biblia, na momesano, ezalaka na mwa keba-
keba, mwa moke, boyebi, ezali lokola kotambola na esika

ya moselú, ndenge tobengaka yango. Kasi tozomiyoka lokola,
ntango mosusu, na tokomi oyo mpe na ngonga oyo, ekozala
ntango mosusu malamu komema li—lingomba na oyo ngai
nakanisi, na li—lisosoli mobimba, na oyo etali kotiama na esika,
na oyo tozali kati na Klisto Yesu. Pe, mbala mosusu nakanisaka
ete koteya ezali eloko moko ya malamu mingi, kasi nandimaka
mbala mosusu, Ndeko Beeler, ete malakisi ekendeke mosika
koleka yango, ezalakamwa…kolekampenzampo na lingomba.

Sikoyo, liteya, na momesano, ekangaka nde mosumuki,
ememaka ye na kokweisama, na nzela ya Liloba. Kasi malakisi
etiaka moto na esika oyo ye azali. Mpe tokoki mpenza kozala na
kondima na ndenge esengeli te, kino tóyeba esika oyo biso tozali.
7 Sikoyo, soki États-Unis, mboka kitoko oyo, etindi ngai na
Russie, lokola ntóma ya ekólo oyo, na Russie, na bongo, soki
ya solo mpenza batindi ngai na Russie, nguya nyonso oyo
États-Unis ezali na yango, ezali sima na ngai. Maloba na ngai
ezali mpenza lokola maloba ya États-Unis, soki nandimami
lokola ntóma.
8 Na bongo, soki Nzambe atindi biso mpo tózala bantóma na
Ye, ba-nguya nyonso oyo ezali na Likoló, nyonso oyo Nzambe
azali, Banje na Ye nyonso mpe nguya na Ye nyonso ezali sima
na maloba na biso, soki tozali malamu mpenza babúlisami,
mpe batíndami epai na bato. Nzambe asengeli komemia Liloba
yango, mpo Asili kokoma yango na limemya mpenza, ete
“Nyonso oyo bokokanga na mokili, Nakokanga yango na Likoló.
Nyonso oyo bokokangola na mokili, Nakokangola yango na
Likoló. Mpe Napesi bino mafungóla ya Bokonzi.” Oh, bilaka ya
nkembompenza Asili kopesa na lingomba!
9 Mpe nakómi, sima na mokolo wana…Mingi kati na bino,
nabanzi, bozalaki awa na ntongo, mpo na koyoka ndenge
namekaka, na lolenge na ngai ya komikitisa mpe ya pete,
kolimbola e—emononeli oyo namonaki, ya Likoló.
10 Nakolinga ata moke te komeka kobeta ntembe na likambo
oyo moto moko atikálá koyebisa ngai ete Nzambe nde ayebisaki
bango. Nakondima yango ata soki namoni yango na Likomi
te, nakondima maloba ya ndeko yango, ata bongo. E—ekoki
kosalema ete nákangama bobele na Biblia, kasi ata bongo,
nakondima ete, ntango mosusu, ndeko yango asosolaki yango
malamu te, na lolenge moko boye, ete ekokaki kosalema ete
amikotisaki na mobulungano mwamoke. Ata bongo, nakondima
ete a—azali ndeko na ngai.
11 Mpe soki eloko moko ezopela na motema na ngai, mpe
nazolikya ete ekolongwa ata moke te na mibu na ngai oyo ekoya,
ete nakobosana ata moke te likambo oyo esalemaki na ntongo
ya Lomingo ya suka oyo, mpóso eleki. Esali eloko moko epai
na ngai, oyo esili kobóngwanisa bomoi na ngai. Na—nazobanga
te. Na—nazali na sómo ya liwa ata moke te. Liwa ezali na

nsómo ata moke te. E—ezali na yango mpe te mpo na yo,
soki ososoli mpenza. Sikoyo, ntango mosusu soki…Osengeli
kobikela likambo yango mpo na koyeba yango, mpo lolenge ya
kolimbola yango ezali te. Okoki kozua maloba te, mpo ezali na
dictionnaire yaAnglais te, to na dictionnairemosusu te, mpamba
te ezali likambo ya Seko; lobi eleki ezali te, lobi ekoya ezali
te, nyonso ezali eleko bébe. Mpe ezali te: “Namiyoki mpenza
malamu,” mpe sima na ngonga moko: “Nazomiyoka mpenza
malamu te”, mpe na ngonga mosusu: “namiyoki lisusu malamu.”
Ezali eleko bébe ntango nyonso. Bomoni? Ekosiláká te, bobele
kimia ya nkembo wana, eloko moko bongo.
12 Mpe lisumu ekoki kozala te, zúwa ekoki kozala te, bokono
ekoki kozala te, eloko moko te e—ekoki kokóma na libóngo wana
ya Likoló. Mpe soki nakoki kozua litómba ya koloba likambo
oyo, ntango mosusu nazali na yango te. Soki nazali na yango
te, na boye nasengi Nzambe álimbisa ngai. Kasi soki nazali na
litómba yango, mpe esalemaki ete Nzambe nde apesaki ngai
nzela ya komemama mpo na komona likambo moko, nakobenga
esika yango Lola ya liboso. Na bongo nandimi ete, moto moko
na Biblia, nkombo na ye, nakanisi ezalaki Polo, oyo amemamaki
na Lola ya misato. Mpe soki ezalaki nkembo ya ndenge wana
na Lola ya liboso, Lola ya misato ebombi nini? Ékokamwisa te
ete akokaki kolobela yango te na mibu zomi na minei! Alobaki
ayebaki te soki azalaki na kati ya nzoto to libanda na nzoto. Ná
ntóma monene wana, ezali te mpo na kokabola mosala na ye—
na ye—na ye, ezali te mpo na komikómisa lokola ye azalaki, kasi
nakoki koloba elongo ná ye, nayebi te soki nazalaki na kati ya
nzoto oyo to libanda na nzoto. Eloko kakamoko, ezalaki likambo
ya solosolo kaka lokola nazali kotala bino sikoyo.
13 Nazalaki ntango nyonso komituna, soki esali ete naleki
pembeni mpe namoni mwa lipata moko kotepa-tepa, molimo
moko, bongo koloba: “Tala ndeko mobali ná ndeko mwasi, ezali
Charlie ná Nellie. Ndekomobali ná Ndekomwasi Spencer bazali
koleka kuna.” Likambo yango ezalaki ntango nyonso kotungisa
ngai. Soki miso na ngai ezali kati na nkunda, ezobebáká,
ékopoláká, soki matoi na ngai ezali lisusu awa te mpo na
koyoka, mpe soki makila na ngai esili nyonso, bakaúsi nzoto
yango, mpe etiami kati ya mai to na mabelé, mpe mayele
ya bongó na ngai, ba-cellule na ngai ya bongó nyonso ekufi,
boye nakozala eloko mosusu koleka ndenge nini, bobele molimo
oyo ezali kotepa-tepa? Mpe likambo yango ezalaki kotungisa
ngai. Ndenge nakosepela mpenza koloba: “Mbote, Ndeko Pat,
oh, esengo mpenza komona yo! Mbote, Ndeko Neville, ndenge
nakosepela mpenza komona yo!” Kasi nakanisaki: “Ee, soki
nazali na eloko moko ya komonela te, monoko ya kolobela,
esili kopola, ekómi putulú, ndenge nini nakozala na makoki ya
koloba: ‘Mbote, Ndeko Pat’, ‘Mbote, Ndeko Neville’, mpe bongo
na bongo, ‘Boni, Charlie’?”

14 Kasi sikoyo nayebi ete ezali bongo te. Mpo ekomámi na
Makomi, oyo nalobi etelemeli yango te: “Mpamba te soki
mongombo oyo yamabele ebebi, tozali namoko oyo ezali kozela,”
mongombo mosusu oyo ezali na miso, matoi, bibebú, makoki ya
bongó. “Soki mongombo oyo ya mokili ebebi!” Ezali na nzoto
moko oyo nakoki komama, nakoki kosolola.
15 Mpe sikoyo, eyeli ngai, kaka sikoyo, ete Mose asíláká kokufa
mpe azalaki na kati ya nkundamoko etiamaki elembo te, elekaki
mibu nkama mwambe, mpe Elisa asíláká kokende na Likoló,
mibu nkama mitano liboso, kasi na Ngomba ya Mbongwana,
bamonaki bango bazosolola ná Yesu.
16 Sima na Samwele kokufa, elekaki mibu pene na misato to
mitano, mpe mwasi ya solóka ya Ene-Dore amatisaki ye, mwasi
yango atiaki elongi na nsé, mpe alobaki: “Okosi ngai, mpo yo nde
Saulo, yo moko.” Alobaki: “Mpo namoni banzambe!” Azalaki
mopakano, bomoni. “Namoni banzambe bazali komata.”
17 Saulo akokaki komona naino ye te, mpe alobaki: “Azali
komonana ndenge nini? Yebisa ngai ndenge azali.”

Alobaki: “Azali na nzoto mike, mpe amizipi na kazáka likolo
na mapeka na ye.”
18 Alobaki: “Ezali Samwele, mosakoli, memá ye awa liboso
na ngai.” Nalingi bómona ete Samwele abungisaki eloko
moko te ya bomoto na ye. Azalaki kaka mosakoli. Ayebisaki
Saulo makambo mpenza oyo elingaki kokokisama mokolo oyo
elandaki.
19 Boye bomoni, liwa esilisaka makoki na biso nyonso
te, ntango tolelaka, tokimelaka mpe tomilelaka na nkunda.
Ebongolaka bobele esika na biso ya kofanda. Elongolaka biso
na esika moko kino…Mibu ya mbótámá ezali nini? Soki nabiki
ngonga moko koleka lisusu, nakobika ntango molai koleka bato
mingi ya mibu zomi na motoba, nakobika ntango molai koleka
bato mingi ya mibu mitano. Mibu ya mbótámá ezali eloko te.
Totiámá awa bobele na ntinamoko,mpo na kosala elokomoko.
20 Ee, sikoyo, bamama mingi ya bilongi kitoko, oyo bafandi
awa, bamosusu kati na bango bazali na mibu ntuku motoba
to ntuku nsambo, bakoloba: “Ee, ngai nasali nini, Ndeko
Branham?”Obokoli bana na yo. Osali oyo osengelaki kosala.
21 Ntango mosusu mobange papa moko afandi awa, akoloba:
“Ee, ngai nakatá bilanga, nasálá oyo. Natéyá ata moke te.” Kasi
osali mpenza oyoNzambe atindaki yo ete ósala. Esikamoko ezali
mpo na yo.
22 Nazalaki kosolola na mobange monganga moko, lobi, moko
na baninga na ngai ya minganga, baninga ya motema, ná
mibu koleka ntuku mwambe. Semeki na ye ya mwasi azali
awa na losambo na mpokwa oyo, mpe azalaki komitungisa
mwa moke, mwa moke mpo na ye. Mpe nakendeki komona

ye. Mpe kaka ntango nabandaki kosolola na ye, elongi na ye
engengaki, abetelaki ngai lisolo ya mobembo moko ya bokila
oyo asalaki eleki mibu mingi na Colorado, kaka na etúka moko
oyo ngai nakendeke bokila. Azali naino na mayele mpe na
mpiko! Nalobaki: “Monganga, eleki ntango boni ozosala mosala
yango?”
23 Alobaki: “Ntango ozalaki naino komela libéle.” Mpe na kati
na ngai nalobaki…“Pe mbala mingi,” alobaki, “nasalá mosala,
kozua likálo na ngai, natiá basakósi na ngai likoló nampunda na
ngai. Namemámwa sakósi na ngaimpe natámbólámakolo.”
24 Mpe nalobaki: “Iyo, kokendéké kuna elongo na mikelé ya
mái, na ngonga ya mibale ya ntongo, osimbi torche na yo,
ozolukáká komona ndako moko oyo mwana-moke moko azali na
mpasi na libumu tomamamoko nampasi ya kobota.”

“Ya solo.”
25 Nalobaki: “Oyebi, monganga, nandimaka ete, na ngámbo
mosusu ya ndelo oyo awa, katikati na oyo ya kufa ná oyo ezangi
kokufa, Nzambe azali na esika moko mpo na mibange minganga
yamalamu, oyo basili kosalamosala ndenge wana.”
26 Mpisoli mingi etondaki na miso na ye mpe abandaki
kolela, atombolaki maboko na ye elembá mpe alobaki: “Ndeko,
nazolikya bongo.” Kuna na ngámbo ya mboka, Nzambe nde
asámbisaka motema ya moto, oyo ye azali.
27 Bongo napesaki ye Likomi oyo lokola lisungi. Mbala mingi,
azalaki kopasola nzela na kati ya bisóbé na molílí ná potopóto
wana, na butu, koluka kosunga moto moko, ntango mosusu
atikálá kozua ata lomeya te mpo na yango, kasi ezali likambo
te. Nalobaki: “Yesu alobaki, kati na Likomi: ‘Esengo na bato ya
motemamawa,mpo bakoyokela bangomawa.’” Ezali ya solo.
28 Mpe na mpokwa oyo, tolingi kofandisa lingomba, kati na
malakisi misato oyo, soki Nzambe akopesa nzela, ndenge nini
mpe eloko nini kotalela, oyo biso tozali. Tokobanda na mokapo
ya 1 ya Buku ya mokanda ya Polo na Baefese. Mpe tokozua
mikapo misato ya liboso na mayekoli na biso misato oyo
ekolanda, komeka kozua mokapo moko na mpokwa moko, soki
tokokoka. Mpokwa oyo, mokolo ya Misato, mpe na ntongo ya
Lomingo. Baefese, mokapo ya 1. Sikoyo, wana tozali koyekola
elongo, nakolinga koloba boye, ete Mokanda oyo ya Baefese
ekokani mpenza be na Yosua ya Kondimana na Kala. Baefese,
Mokanda ya Baefese.
29 Sikoyo, bómikanisela, soki esalemi ete tobimi mwa moke
libanda na malakisi na bino, bólimbisa biso kaka mpe bóyikela
biso mpiko mwa moke. Liboso ete tófungola yango, tósenga Ye
ásunga biso, wana togumbi mitó.
30 Nkolo, tozali kobelema na Likomi na Yo mosanto mpe ya
búle, oyo Etelemi ngwi koleka likoló nyonso mpe mabelé. Mpo

totángi na Liloba oyo ebengami Biblia, ete “Likoló mpe mabelé,
nyonso mibale, ekoleka, kasi Liloba na Ngai ekokweya ata moke
te.” Na bongo, na ngonga ya motuya oyo, nayei na eteyelo oyo
na mpokwa oyo, liboso na baoyo basombami na Makila na Yo,
balingami bawei ya motuya oyo bafandi awa na mpokwa oyo,
bazali kosimba makasi mwa elikia moke nyonso oyo bakoki
kosimba, mpo na kokangama na Polé oyo ekoya. Tika ete éfúluka
mpenza, na mpokwa oyo, na lolenge ete mondimi nyonso awa
ámona esika na ye, mpe moto nyonso oyo akoti naino te na
bondeko monene oyo, ásala makasi mpo na kokóta na Bokonzi,
Nkolo, mpe ábeta na ekuke kino ntango Mobateli akofungola
ekuke. Kokisa yango, Nkolo.
31 Totangi awa epai wapi ete Biblia oyo esengeli na ndimbola
ya moto moko te. E Nzambe, kotika te ete ngai, mosali na Yo,
to mosali mosusu nyonso ámeka kobakisa ndimbola na ye moko
na Liloba. Tika ete tótánga Yango mpe tóndima Yango bobele
ndenge Yango ekomami. Kutu koleka mingi, biso babateli na
bampate, biso bakengeli oyo mokolo moko tokoyángana kuna na
Mboka wana ya nkembo, elongo ná bitónga mike ya bampate,
tokotelema Liboso na Nkolo Yesu mpe tokomona libota yango
koya, oyo ya Polo, ná ya Petelo, ná ya Luka, náMalako, náMatai,
mpe bango nyonso, mpe tokomona bango kosambisama elongo
ná bitónga na bango. E Nzambe, sala ete nákoka kokitisa mitóle
milió zomi na makolo na Yo, wana nakonguluma, na komikitisa,
mpe nakosimbamakolo na Yo yamotuya, mpe nakoloba: “Nkolo,
bazali ya Yo.”
32 E Nzambe, tondisa biso lisusu ná Molimo na Yo, ná bolingo
na Yo mpe boboto na Yo. Mpe tika ete, ndenge moyemi asili
koloba kati na loyembo, eleki mibu ebele, ete: “Molingami
Mwana-mpate oyo akufaki, Makila na Yo ya motuya ekobúngisa
nguya na yango ata moke te, kino mokolo oyo Lingomba na
Nzambemobimba oyo esikolami ébikisama, mpe ésumuka lisusu
te. Mpe banda ngonga wana, na kondima, namonaki mokelé
wana kobima na mpota na Yo; bolingo oyo esikolaka ekómá
lisolo na ngai, mpe ekotikala bongo kino nakokufa. Na bongo na
loyembo moko ya lokumu mpe ya boboto koleka,” akobi koloba,
“nakoyembela nguya na Yo ya kobikisa; ntango bibebú ya
likukuma mpe monoko oyo ekofanda kimia na kati ya nkunda.”
Lisusu, nkunda ekokanga bana na Yo na liwa te. Ezali bobele
esika ya kopema, to esika ya kobombana, epai wapi nzoto oyo ya
kopola ekolata kozanga kopola.
33 Tika ete na mpokwa oyo, tómona yango Nkolo, polele,
ndenge epesameli biso kati na Liloba. Pesa biso lisosoli. Mpe tiá
biso, Nkolo, na esika na biso ya mosala, mpo tókoka kosalela Yo
na bosémbo kino Okoya. Tosengi yango na Nkombo na Yesu, mpe
mpo na Ye. Amen.
34 Sikoyo, Mokanda ya Baefese, ndenge nazalaki koloba,
ngai…mpo na ngai, ezali moko na Babúku ya motuya koleka

ya Kondimana na Sika. Etikaka biso, esika oyo Calvinisme
ekendeke na ngámbo moko, mpe Arminiamisme ekendeke na
ngámbo mosusu, kasi Mokanda ya Baefese esangisaka nyonso
mibale mpe etiaka Lingomba na esika na yango.
35 Sikoyo, nakokánisaki yango ná Yosua. Soki botali malamu,
Yisraele ebimisamaki na Ezipito, mpe mobembo na bango
ezalaki na bitápe misato. Etápe ya liboso, ezalaki kobima na
Ezipito. Etápe oyo elandi, ezalaki lisobe. Mpe etápe oyo elandi,
ezalaki Kanana.
36 Sikoyo, Kanana etalisaka eleko ya Millenium te. Etalisaka
bobele eleko ya molóngi, ngala ya bolóngi, mpamba te na
Kanana, bazalaki koboma, kotumba mpe kobotola bikólo. Kasi
liwa ekozala te na Millenium.
37 Kasi elokomosusu oyo yango esalaka, etalisaka kolongisama
na kondima, sima na bango kondimela Mose mpe kobima na
Ezipito. Kobúlisama, wana bazolanda Likonzi na Móto mpe
bolimbisi masumu na mbeka ya mwana-mpate, na lisobe. Na
sima, bakotaki namboka oyo esilaki kolakama.
38 Sikoyo, mboka nini elakámaki epai na mondimi ya
Kondimana na Sika? Elaká yango ezali Molimo Mosanto. “Mpo
ekosalema ete na mikolo na suka,” Yoele 2:28, “Nakosopa
Molimo na Ngai likoló na nzoto nyonso. Bana na bino ya mibali
mpe bana na bino ya basi bakosakola. NakosopaMolimo naNgai
likoló na basali na Ngai ya basi mpe basi oyo bazali kosalela
Ngai mosala, mpe bakosakola. Nakolakisa bikamwa na likoló.
Mpe na mabelé, makonzi ya móto, molinga mpe londendé.” Mpe
Petelo alobaki, Mokolo ya Pantekote, sima na ye kozua motó ya
liteya mpe koteya: “Bóbongola mitema, moko na moko na bino,
mpe bóbatisama na Nkombo na Yesu Klisto mpo na bolimbisi”,
kozongisa, kolimbisa, kolongolamabe nyonso oyo eleká.
39 Soki botalaki malamu, Yosua, liboso bákatisa Yaladene,
Yosua alobaki: “Bóleka na kati ya moláko, mpe bósukola
bilamba na bino mpe bómibulisa moko na moko na bino, mpe
mobali moko te ábelema na mwasi na ye, mpo, na mikolo misato,
bokomona nkembo na Nzambe.” Bomoni? Ezali—ezali lolenge
ya komilengela mpo na kosangola elaká. Sikoyo, elaká mpo na
Yisraele, ezalaki, Nzambe apesaki Abraham elaká ya mboka, ya
Palestine, mpe esengelaki kozala bozwi na bango mpo na libela.
Mpe basengelaki ntango nyonso kozala namboka oyo.
40 Sikoyo, balekaki na bitápe misato, koyáká na mboka na
elaká oyo. Sikoyo bótala malamu, yango etalisami malamu be
na Kondimana na Sika.
41 Sikoyo likambo oyo, ndenge nalobaki, ekeseni ná makanisi
na binomosusu. Bamosusu kati na bino, ba-Nazaréen yamotuya,
Eglise de Dieu, mpe bongo na bongo, botika te ésala bino mpasi,
kasi bótala yango na bokebi mpe bólandela bitaliseli. Bótala

malamu bongo bómona soki esika moko na moko ekokani te, na
malamu be mpenza.

42 Bitape ezalaki misato na mobembo yango, mpe bitape ezali
misato na mobembo oyo. Mpamba te, tolongisami na kondima,
na kondiméláká Nkolo Yesu Klisto, kotíkáká mboka ya Ezipito,
tobimaki. Na bongo tobulisami na nzela ya mbeka ya Makila
na Ye, tosukolami na masumu na biso, mpe tokómi baleki-nzela
mpe baí-mobembo, kotátóláká ete tozali koluka mboka moko,
engumba oyo ekoya, to elaká moko.

43 Yisraele basalaki mpe bongo na lisobe, baí-mobembo, esika
ya kopema ezalaki te, bazalaki kosala mobembo butu nionso,
kolandáká Likonzi na Móto, kasi sukasuka bakómaki na mboka
ya elaká, kuna nde bafandaki.

44 Kuna nde esika mondimi akómaka. Akómaka liboso na esika
ya koyeba ete azali mosumuki; na sima, amikaboli na yango na
nzela namai, na kosukolama namái, na nzela naMakila, mpe…
to na kosukolama na mái na nzela na Liloba, nde, kondimeláká
Nkolo Yesu Klisto. Na sima, lokola alongisami na kondima, azui
likabo, mpe akómi na kimia ná Nzambe, na nzela na Klisto,
abatisami na Nkombo na Yesu Klisto, mpo na kokótisa ye na kati
ya mobembo. Bososoli yango? Na kati ya mobembo! Na bongo
akómi moí-mobembo mpe moleki-nzela. Azali kati na mobembo
kokende wapi? Na elaká oyo Nzambe apesaki.

45 Yisraele bazuaki naino elaká te, kasi bakotaki kati na
mobembo na bango. Mpe kozanga kotombola…Nasengi ete
bósosola. Na esika wana nde bino, ba-Nazaréen ná ba-Pèlerin
de la Sainteté, mpe bongo na bongo, bokweyaki. Mpamba te,
Yisraele, ntango bakómaki na esika yango, na Kades-Barnea,
ntango banóngi bakendeki kuna mpe balobaki: “Mboka yango
ezali monene,” kasi bamosusu kati na bango bazongaki mpe
balobaki: “Tokokoka kozua yango te, mpo bingumba na yango
ezali na bitutú ya milai, mpe bongo na bongo.” Kasi Yosua
ná Kalebe batelemaki, mpe balobaki: “Tozali na makoki mingi
koleka mpo na kozua yango!” Lokola basilaki kotia linzaka
na bango na mikanda yango, bazalaki kondima misala mibale
ya ngolu, kolongisama ná kobúlisama, kasi bakokaki kokende
mosika koleka te. Mpe, bóyoka, libota mobimba wana ekufaki
na lisobe. Kasi mibale oyo bakendeki kino na mboka na elaká
mpe bazongaki na ndangá ete ezalaki mboka kitoko, “mpe tozali
na makoki mingi koleka mpo na kozua yango, mpo ezalaki
elaká ya Nzambe.” Bongo, na esika ete bato bákoba kokende,
kozua Molimo Mosanto, koloba minoko na sika, kozua nguya
na Nzambe, libatisi ya Molimo Mosanto, bilembo, bikamwiseli,
bikamwa, bayokaki lokola ete ekobuka mimesano ya mateyo
na bango. Mpe nini ekómelaki bango? Bakufaki kati na mboka
yango! Ezali ya solo.

46 Kasi bandimi, etónga ya Kalebe ná Yosua, oyo bazalaki
kokoba kokende kino na elaká, bakobaki kino na mboka yango,
bazuaki mboka yango, mpe bafandaki namboka yango, ekómaki
ya bango. Mpe totelemaka na kolóngisama to na kobúlisama
ata moke te. Tika ete tókoba kokende kino na libatisi ya
Molimo Mosanto. Tótelema te na kondimela Nkolo Yesu, wana
tobatisami. Tótelema te mpo Apetoli biso na bomoi ya masumu.
Kasi sikoyo tópota mbangu kino na esika moko, na elaká ya
libatisi ya Molimo Mosanto. Mpo Petelo alobaki, Mokolo ya
Pantekote: “Mpo elaká yango ezali mpo na bino, mpo na bana
na bino, mpe mpo na baoyo bazali mosika, baoyo nyonso Nkolo
Nzambe na biso akobenga.”
47 Na bongo, Efese awa, etii biso, lokola Yosua, na esika na
biso. Soki botali malamu, Yosua, sima na kokatisa na ngambo
ya mboka yango, mpe kozua mboka yango, na sima akabolaki
mboka yango. “Efraime awa,Manase awa,mpe sóngóló oyo awa,
Gade awa,Benyamina awa.” Akabolaki mboka yango.
48 Mpe bótala! Oh, likambo oyo epelisaka móto na mitema
na biso! Moko na moko ya ba-mama ya Baebele wana, ntango
azalaki kobota bana yango, alobaki esika mpenza, na mpasi na
ye ya kobota, epai wapi bakotiama na mboka ya elaká. Oh, ezali
boyékoli monene! Soki tokokaki koyekola yango na bozindo
solo, kasi ekozua bangonga ná bangonga. Mokolo moko, ntango
tokosilisa kobongisa ndakonzambe na biso, nakosepela koya
kozua sanza mobimba to mibale, kaka kotikala mpenza kati na
likambo yango. Bótala, ntango bango,moko namoko ya bamama
yango, ntango agángaki: “Efraime”, ntango azalaki na mpasi ya
kobota, atiaki ye na esika oyo makolo na ye efandaki kati na
mafuta. Bongo mpenza, moko na moko na bango, na esika oyo
bazalaki!
49 Mpe Yosua, kozanga koyeba likambo oyo, kasi na nzela ya
mpémélá, akambamaki na Molimo Mosanto, sima na ye kokóma
na mboka na elaká, apesaki na moto moko moko elaká na
ye, ezalaki mpenza oyo Molimo Mosanto alakáká na nzela ya
mbotama, kuna kalakala.
50 Mpe Nzambe asili kotia bamosusu na lingomba, na nzela ya
mpasi ya kobota! Oh, ekómaka mpasi ntango mosusu. Ntango
lingomba moko ezali kokímela kati na minyoko ya mokili ya
libanda, kondimeláká Nkolo Yesu, ete elaká ya Molimo Mosanto
ezali mpenza ya solo mpo na biso, ndenge ezalaki mpo na
Pantekote, bakímelaka mpe balelaka na mpasi ya kobota! Kasi,
soki babotami, mpe babotami na esika na bango na kati ya
Bokonzi na Nzambe, na bongo Molimo Mosanto asili kotia na
lingomba, bamosusu bantóma, bamosusu basakoli, bamosusu
balakisi, bamosusu bakengeli, bamosusu ba-evangeliste. Bongo,
Asili kopesa kuna na kati, minoko na sika, ndimbola ya minoko
na sika, boyebi, bwanya, makabo ya kobikisa babeli, bikamwa
ya ndenge na ndenge.

51 Epai wapi lingomba ekómi…Sikawa oyo nde ntina na
ngai ya kosaláká likambo oyo. Losambo ezalaka ntango nyonso
koluka kozua esika ya moto mosusu. Kasi bósalaka bongo te.
Okoki ata moke te kolóna masangu na esika ya Efraime, soki
ozali Manase. Osengeli kozua esika na yo kati na Klisto, kozua
esika yangompenza. Oh, ékokóma bozindompe elengi na ntango
tozokóma na esika oyo, Nzambe atiaka moto moko na losambo
mpo na koloba minoko na sika, mosusu…Sikoyo, batéyá biso
mbala mingi ete “biso nyonso tosengeli koloba minoko na sika.”
Ezali lokuta. “Biso nyonso tosengeli kosala yango.” Te, ezali
bongo te. Bango nyonso bazalaki kosala likambo moko te. Moko
na moko azalaki…
52 Moko na moko, mboka yango epesamaki mpe ekabolamaki
na mpémélá. Mpe, moko na moko, nakokaki kozua Makomi
mpe kotalisa bino yango mpenza, ete atiaki bango na esika oyo
basengelaki kozala, na esika na bango mpenza, ndenge bikólo
mibale ya ndambo-ndambo esengelaki kotikala na ngámbo ya
ebale, bamama na bango bagángaki bongo na mbotama na
bango, ndenge ninimpe esikamokomoko esengelaki kozala.
53 Sikoyo, sima na yo kokota, yango elakisi te ete okobunda
lisusu etumba te. Osengeli kokóba kobunda mpo na centimetre
moko na moko ya mabelé oyo otelemi likoló na yango. Boye,
bomoni, Kanana ezalaki kotalisa Likolo ya nkembo te, mpamba
te ezali na etumba, mikakatano, mibomano, bitumba, mpe
nyonso wana. Kasi, ezalaki mpenza kotalisa likambo oyo, ete
esengeli kozala na kotambola moko ebongi be.
54 Wana nde esika oyo lingomba ezali kokweya lelo, na
kotambola wana. Oyebi ete ata ezaleli na yo moko ekoki kosala
ete moto mosusu ázanga kobikisama na bokono? Ezaleli na yo
ya mabe, ya masumu eyambolami te, oyo ya bino bandimi, ekoki
kosala ete lingomba oyo ékweisama na ndenge ya mpasi mpenza.
Na Mokolo ya Kosambisama, yo nde okomema mokumba ya
moko na moko ya likambo yango. “Oh,” bokoloba, “sikoyo, zela
naino, Ndeko Branham.” Ee, ezali Solo. Bókanisa naino!
55 Yosua, sima na ye kokatisa namboka yango, Nzambe apesaki
ye elaká ete…Bókanisa naino, kobunda etumba mobimba
kozanga ete moto moko ákufa, kozanga kozoka ata nzolóko,
kozanga kozala na bosenga ya infirmière, to ya nkisi ya liboso,
to bande mpo na mpótá. Amen. Nzambe alobaki: “Mboka
yango ezali ya yo, kende kobunda.” Bókanisa, kobunda etumba
mobimba, mpe Croix-Rouge ezali wana ata moke te, ata moto
moko te akozoka!
56 Mpe babomaki ba-Amoréen ná ba-Héthien, kasi ata moto
moko te azokaki na kati na bango, kino ntango lisumu ekotaki
na moláko. Ntango Akana azuaki kazaka wana ya Babylone ná
eteni ya wólo wana, mpe abombaki yango na nsé na moláko na
ye, nde namokolo oyo elandaki, bakufelaki bato zomi namotoba.



KOTIAMA LOKUMU YA MWANA 1 11

Yosua alobaki: “Bótika! Bótika! Bózela naino, likambo moko
ya mabe ekoti! Likambo moko ya mabe ekoti awa. Tokosakola
mikolo nsambo ya kokila bilei. Nzambe apesaki biso elaká:
‘Eloko moko te ekosala biso mabe.’ Bangúná na biso bakokweya
na makolo na biso. Kasi eloko moko ya mabe ezali awa. Eloko
moko etamboli malamu te esika moko, mpamba te tokufisi bato
zomi na motoba oyo balali awa. Bazali bandeko na biso ya
Yisraele, mpe basili kokufa.”
57 Mpo na nini bakufaki, moto oyo asali likambo te? Mpo moto
moko abimaki libanda na molongo. Bomoni ntina nini likambo
oyo esengeli koteyama? Lingomba esengeli kozala na molongo,
kozala na molongo ná Liloba ya Nzambe, kozala na molongo ná
Nzambe mpe kozala na molongo moko na mosusu, kotambola
sémba na kobonga be, na komisenzela, liboso na bato nyonso, na
kobanga Nzambe. Mpo moto moko ayibaki kazaka, mpe asalaki
likambo oyo asengelaki kosala te, bomoi ya bato zomi na motoba
ekei! Nakanisi ezalaki zomi na motoba, ntango mosusu koleka.
Nabanzi ezalaki bato zomi namotoba nde bakufaki.
58 Yosua asakolaki, alobaki: “Eloko moko ya mabe ezali!
Nzambe apesaki elaká yango, kasi eloko moko ezali kotambola
malamu te.”
59 Ntango tobengisaka babeli liboso na biso, mpe bazangaka
kobikisama, tosengeli kosakola kokila bilei ya kafukafu,
kobengisa lisanga. Eloko moko ezali kotambola malamu te esika
moko. Nzambe apesaki elaká, Nzambe asengeli kotingama na
elaká yango, mpe Akosala yango.
60 Mpe asakolaki kokila bilei. Mpe bamonaki, babwakaki
mbese. Mpe Akana ayambolaki likambo yango. Mpe babomaki
Akana, libota na ye mobimba, batumbaki putulú na bango, mpe
batikaki yango wana lokola ekaniseli. Mpe Yosua akobaki na
bitumba yango, kokonzáká nyonso, kozanga kozua nzolóko to
mpótá. Yango mpenza.
61 Mokolo moko azalaki na mposa ya mwa ntango, kobakisa
ntango. Mói ezalaki kokita, bato bakokaki mpenza kobunda
malamu te na butu. Yosua, mobundi monene wana, mopakolami
na Nzambe, atiamaki na esika na ye na kati ya mboka yango,
lokola Baefese na Lingomba ya sika, bazui, bazuaki, bazali
kozuamboka, kokonza yango. Azalaki namposa yamwa ntango,
na bongo alobaki: “Mói, telema!”Mpe etelemaki pene na ngonga
zomi namibale, kino ntango azuakimboka yango. Bomoni?
62 Sikoyo Mokanda ya Baefese etiaka biso na esika na biso
mpenza kati na Klisto, ndenge bango batiamaki kati na Mboka
Mosanto. Biso totiami kati na Mboka Mosanto te, kasi kati na
Molimo Mosanto! Sikoyo tótánga Liloba moko kaka, tómona
ndenge nini lingomba ebongi be:

Polo, ntóma na Yesu Klisto na mokáno ya Nzambe,…

63 Oh, nasepeli na yango! Nzambe akómisaki ye ntóma. Mpaka
moko te atielaki ye maboko, evéke moko te atindaki ye na
esika moko boye, kasi Nzambe nde abengaki ye mpe akómisaki
ye ntóma.

Polo, ntóma na Yesu Klisto na mokáno ya Nzambe,
epai ya basantu (baoyo babúlisami) oyo bazali na Efese,
mpe bandimi kati na Yesu Klisto:

64 Bótala ndenge Atalisi likambo oyo. Oyo ezali mpo na bazángi
kondima te. Oyo ezali mpo na lingomba. Elobami mpo na
baoyo babéngami kobima, baoyo babulisami mpe babéngami,
oyo bazali kati na Klisto Yesu.
65 Sikoyo, soki bolingi koyeba ndenge bakótaka kati na Klisto
Yesu, soki bokokik kozua Bakolinti ya Liboso 12, elobi boye:
“Na Molimo moko, biso nyonso tobatisami kati na Nzoto moko.”
Ndenge nini? Tobatisami na nini? Na Molimo Mosanto. Na
libatisi ya mái te, bino bato ya Eglise du Christ, kasi na M-o-
l-i-m-o moko, na Molimo moko. Na mbote ya loboko moko te,
na mokanda moko te, na komwángisama ya mai moko te. Kasi:
“Na Molimo moko, biso nyonso tobatisami kati na Nzoto moko,”
bozui na biso, Mboka oyo Nzambe apesi biso mpo na kobika kati
na yango, Molimo Mosanto. Kaka ndenge Apesaki Kanana na
Bayuda, Apesi biso Molimo Mosanto. “Na Molimo moko, biso
nyonso tobatisami kati naNzotomoko.” Bososoli yango?
66 Sikoyo, azali koloba na ba-Kanana ya molimo, Yisraele,
Yisraele ya molimo, oyo asili kozua mboka. Oh, bozali na
esengo te ndenge botiki áyi ya Ezipito? Bozali na esengo te
ndenge bobimi na lisobe? Pe, bómikanisela, basengelaki kolia
mána, bilei ya Banje, kouta na Likolo, kino bakatisaki na
ngambo ya mboka yango. Mpe ntango bakatisaki na ngambo
ya mboka yango, mána etikaki kokweia. Na ntango wana
basilaki kokomela mpenza, mpe baliaki masangu ya mboka
yango. Sikoyo, lokola bozali lisusu babebé te, lokola bozali
lisusu na mposa ya miliki ya péto ya Nsango-malamu te, lokola
bozali lisusu na ntina te ete bábóndelaka bino, bábembelisaka
bino, bándimisaka bino mpo na koya na losambo, sikoyo lokola
bokómi Baklisto ya solo, oyo bakoméli mpenza, bobelemi mpo
na kolia bilei ya makasi sikoyo. “Bobelemi mpo na kokota na
eloko moko,” alobaki. Bobelemi mpo na kosósola eloko moko ya
bozindo mpe motuya. Oh, tokokóta kati na yango mbala moko.
Mpe, oh, esilaki kobombama banda na kozalisama ya mokili.
Alobaki: “Lokola bokoti na kati na oyo, nazali koloba likambo
oyo epai na bino.” Epai na baoyo bauti kobima na Ezipito te, epai
na baoyo bazali naino kati na mobembo te, kasi epai ya baoyo
bazali na kati yamboka elakami, baoyo basili koyamba elaká.
67 Bato boni basíli kozua elaká ya Molimo Mosanto? Oh, bozali
na esengo te, ndenge bozali kati na mboka? Awa sikoyo, bozali
kolia masangu ya kala, bozali kolia bilei ya makasi ya Nzambe

mpe bokómi na lisosoli ya malamu mpenza. Li—lisosoli na bino
ya molimo ezali lisusu na mobulungano te. Boyebi mpenza Nani
Ye azali. Boyebimpenza oyo Ye azali. Boyebimpenza esika bozali
kokende. Boyebi mpenza nyonso na ntina na Yango. Boyebi Nani
bosili kondimela mpe kondimisama ete Ye azali na makoki ya
kobatela oyo bosili kopesa Ye mpo na mokolo yango. Oh, wana
nde bango, epai na bango nde Polo azali koloba sikoyo. Bóyoka
na bokebi. Sikoyo bótala malamu.

…bandimi kati na Klisto Yesu:

68 Sikoyo, nalingi ete losambo ézongela koloba yango. Ndenge
nini bakotaka kati na Klisto? Na kokótáká na lingomba? Te. Na
kotiáká nkombo na biso na buku moko? Te. Na kobátísímáká
na nzela ya kozindisama na mái? Te. Ndenge nini tokotaka kati
na Klisto? Na Molimo Mosanto moko, biso nyonso tobatisami
kati na elaká moko, Nzoto, mpe tokómi basangoli ya nyonso oyo
ezali na kati ya mboka yango. Amen! Oh, na—nasepeli na yango.
Soki mongongo na ngai ébebaka te, nakokaki kogánga. Oh la la,
ntango nakómi namboka oyo, ekómi ya ngai. Nazali epai na ngai
sikoyo; nazali na Kanana. Nalongobani na nyonso oyo Nzambe
akolinga ngai násala. Nazali kotambola na mabelé mosanto,
mwana ya Mokonzi, nalatisami mobimba mpe namilengeli.
Nasili kobima na Ezipito, nakómi na mboka na elaká, nayíki
mpíko na mimekano, nakatisi Yaladene kino kati na elaká
epambolami oyo. Oh, nazui yango ndenge nini? Na nzela ya
Molimo moko. Ndenge moko oyo Polo azuaki Yango, nde esalaki
mosala likoló na ngai ndenge moko Esalaki epai na ye, ndenge
moko Esalaki epai na bino. “Na Molimo moko, biso nyonso
tobatisami.” Tomwangisameli mái te, kaka litangá moke na
Yango, tomiyoki malamu; kasi tozindisami na kati! Nyonso
ebongisami mpo na kokotisama na kati, na kati ya Molimo
Mosanto. Yango nde elaká.

69 Baefese na biso, Yosua na biso, oyo ezali Molimo Mosanto,
Yosua elingi koloba “Yesu, Mobikisi.” Yosua elingi koloba
Molimo Mosanto, ezali kotalisa yango na molimo, ndenge
yango etalisamaki na nzoto, ete Azali Mobundi monene na
biso. Azali Mokambi monene na biso. Ndenge Nzambe azalaki
elongo ná Yosua, pelamoko Nzambe (na Molimo Mosanto) azali
kotambwisa biso. Mpe ntango lisumu ekoti na moláko, Molimo
Mosanto akotelemisa: “Eloko nini ezotambola malamu te awa
na losambo oyo? Eloko moko ezotambola malamu te.” Oh, bozali
komona te ndenge tokómi na bana ya Kise mingi mpenza sikoyo?
Ba-Saulo mingi mpenza bauti na ba-séminaire mpe na biteyelo
ya théologie, bazokende kolakisáká makambo oyo ya yaúli,
ndenge Biblia elobaki ete bakosala. “Ezomonana ete, bazali na
Kondima te, bazali kokabwana ná bino, bazangi koyokana ná
bino, mpe bongo na bongo, bazali na lolenge ya kosambela,
kasi bazali kowangana nguya na yango: zala mosika na bato ya

ndenge wana.” Bayebi te epai wapi bauti, bakoki kopesa ntina
moko te na likambo yango.
70 Nazali koloba likambo oyo kouta na Ndeko Booth Clibborn
alobaki, moninga na ngai, soki ezali na eloko moko oyo ezali
mak-…yamakángo, elokomoko oyo ekelámá-na-nzambe te, na
mokili, ezali mbalata-mpunda. Mbalata-mpunda ezali eloko ya
nsé koleka nyonso. Azali e…a—ayebi te oyo ye azali. Akokoka
komibotisa lisusu te. Mbalata-mpunda akoki kosangana na
mbalata-mpunda mosusu te mpe kobóta mbalata-mpunda.
Asuki wana. Ayebi epai papa na ye aútá te, ayebi mpe mama na
ye te, mpamba te azali mwa—mwa mbalata ná mama mpunda.
Nzambe atikálá kokela yango te. Bóbambela Nzambe eloko
ya ndenge wana te. Nzambe atikálá kosala yango te. Nzambe
alobaki: “Eloko nyonso ekobimisa mbuma na lolenge na yango.”
Iyo,misie. Kasimbalata-mpunda ezali e—e…papa na ye azalaki
mbalata mpe mama na ye azalaki mpunda, boye, ayebi ngámbo
nini ye azali te. A—a—azali mpunda oyo azali koluka kokóma
mbalata-mpunda, to mbalata-mpunda…to—to azali mpunda
oyo azali komeka kozala mbalata, mbalata oyo ezali komeka
kozala mpunda. Ayebi te ngámbo nini ye azali. Pe azali eloko
oyo eleki na motó makasi na mokili. Bokoki kotiela ye motema
ata moke te.
71 Mpe lolenge wana nde bato mingi bazalaka na lingomba.
Bayebi te nani nde papa na bango, bayebi te nani nde mama na
bango. Eloko bobele moko bayebi, bazali to ba-Presbiterien, ba-
Metodiste, ba-Batiste, to ba-Pantekotiste, to eloko moko boye.
Bayebi te epai wapi bango bauti. Mpe mobange ya mbalata,
okoki kogángela ye na makasi nyonso ndenge olingi kogángela
ye, akotelema wana mpe akotelemisa matoi na ye ya minene
wana, azotala. Okoki koteya bango butu mobimba, kasi bayebi
na bango eloko moko te ntango babimi, koleka oyo bayebaki
na ntango bakotaki. Sikoyo, ezali mpenza ya solo. Ezali te ete
nalingi kozanga limemia, kasi nalingi koyebisa bino Solo.
72 Kasi ezali na eloko moko, oyo bango bakoki kosala, bazali
basali malamu. Oh, bango kaka kosala, kosala, kosala, kosala.
Yango esali ete nákanisa etónga ya ba-Arminien oyo bamekaka
ntango nyonso kosala mosala mpo na koluka nzela ya kokóta
Lola. Ya solo, mbalata-mpunda. Oh, Lisanga ya Bamama mpo
na Lisungi, ná mwa moziki ya kolamba sósó, mpo na kofuta
motei. “Tosengeli kosalisa mabína oyo, na lisangana oyo.” Ezali
kaka kosala, kosala, kosala, kosala, kosala, kosala, kosala. Mpe,
bango, bazali kosala mosala mpo na nini?
73 Tuna bango: “Bosílá kozuaMolimoMosanto uta bondimá?”
74 Bakotelemisa matoi na bango, mpe bayebi te esika nini
bango bazali: “Olingi koloba nini? Nyonso oyo euti wapi? Olingi
koloba nini, Molimo Mosanto? Natikálá koyóka eloko moko te
na ntina na Yango. Oh, osengeli kozala fanatíki moko boye.”

Bomoni, bayebi te nani azalaki papa, to mpe nani azalaki mama.
Osengeli kobeta-beta bango na nyonso oyo osalaka, kobeta awa
mpe kobeta kuna, mpe kobeta awa mpe kobeta kuna. Ya solo,
mobange ya mbalata-mpunda.
75 Kasi, nayebisi bino, bozali na ntina ya kosala bongo te
mpo na mpunda ya solosolo. Beta kaka fímbo likolo na ye
mbala moko, mpe ndeko, ye wana apakati. Ayebi oyo ye azali
kosala. Oh, ezalaka kitoko mingi, kokumba mpunda ya solosolo!
Epesaka esengo koloba: “Tokei, elombe.” Oh, ndeko, malamu
ósímbamakasi, akotika kiti-ya-mpunda namipepe.
76 Ezalaka bongo ná Baklisto oyo ya solosolo mpenza. Aleluya!
“Bózua Molimo Mosanto. Bóbongola mitema, moko moko na
bino, mpe bóbatisama na Nkombo na Yesu Klisto, mpo na
bolimbisi ya masumu na bino.” Bakei, na lombangu nyonso oyo
bakoki kokende na mai, bango wana bakei. Bakoki kopéma
te, butu-mói, kino bázua Molimo Mosanto. Mpo na nini?
Boyebi, Moklisto ayebi nani Papa na ye azalaki. Bomoni,
esengelaka kozala mibale mpo na kobota mwana. Ya solo, papa
ná mama. Mbalata-mpunda ayebaka te nani azalaki papa, to
nani azalaki mama. Kasi biso toyebi Nani oyo Papa ná Mama
bazalaki, mpamba te tobótámá na Liloba na Nzambe likomámi,
litátólámi na Molimo. Petelo alobaki, Mokolo ya Pantekote:
“Soki bobongoli mitema mpe bobatisami, moko na moko na
bino, na Nkombo na Yesu Klisto, mpo na bolimbisi ya masumu
na bino, bokozua likabo yaMolimoMosanto.”
77 Pe, ndeko, Moklisto ya solosolo, oyo abótámi mbala ya
mibale, (oh la la) molimo na ye, kaka ntango ayambi Liloba, azui
Molimo Mosanto. Na bongo, tuna ye likambo moko! Ayebi esika
nini atelemi. “OndimakaLobiko na nzoto kouta naNzambe?”

“Amen!”

“Ondimaka Boyei ya Mibale?”

“Amen!”
78 Tuna yango mbalata-mpunda. Losambo ya mbalata-
mpunda: “Umm, nayebi na ngai te. Molakisi Jones alobaki
mokolo moko…” Ah! Yango mpenza, sala lokola Saulo.
Bomoni? “Oh, bayebi te. Ee, yoka, lingomba na biso endimaka
Yango mpenza te.”
79 Oh, ndeko, kasi mobali mpe mwasi oyo abótámá mbala
ya mibale, bandimaka solo mpenza na boyei ya Nkolo Yesu,
bandimaka solo mpenza ete bazali na Molimo Mosanto, ndenge
mpe ezali naMolimoMosanto oyo esengeli kopesama.
80 Sikoyo, Yesu alobaki…Mwasi wana, na libulu ya mai: “Biso
tosambelaka na ngomba oyo, mpe Bayuda basambelaka na
Yelusaleme.”

81 Alobaki: “Mwasi, yoka Maloba na Ngai! Ntango ezali koya,
mpe esili koya, ntango Tata akoluka baoyo bakosambela Ye na
Molimo mpe na Solo.”
82 “Liloba na Yo ezali Solo.” Mpe moto nyonso oyo akotánga
Biblia mpe akondima Liloba moko na moko oyo Biblia yango
elobi, mpe akolanda malako na Yango, mpe akozua Molimo
Mosanto moko oyo bango bazuaki, ndenge moko oyo bango
bazuaki Yango, mbanomoko oyo bango bazuaki na Yango, nguya
moko oyo bango bazuaki ntango bazuaki Yango, ayebi nani Papa
ná Maman na ye bazali. Ayebi ete asili kosukolama na Makila
na Yesu Klisto, abotami na Molimo, atondisami na epakolami
na Nzambe. Ayebi epai wapi ye atelemi. Ya solo! Azali kati
na Kanana. Ayebi esika ye auti. Ezalaka bongo ná Moklisto ya
solosolo. Tuna ye: “Osílá kozuaMolimoMosanto uta ondimá?”

“Amen, Ndeko!”
83 Mokolo mosusu wana, nazalaki pembeni ya mobange mwasi
mosanto moko, ya mibu ntuku libwa na mibale, azalaki kosolola
na mokengeli na ye ya mibu ntuku mwambe, nalobaki: “Mama
nkóko?”

Namolende nyonso oyo akaki kozala na yango, alobaki: “Iyo,
mwana na ngai.”
84 Nalobaki: “Eleki ntango boni uta ozuáMolimoMosanto?”

Alobaki: “Nkembo na Nzambe! Nazuá Yango eleki pene na
mibu ntuku motoba.”
85 Sikoyo, soki ázalaka mbalata-mpunda, alingaki koloba:
“Sikoyo, zela moke, nazuaki nkótísá mpe bamwangiselaki ngai
mái ntango nazalaki na…Ee, na ntembe te, bakotisaki ngai na
lingombampe bamemaki mokanda na ngai epai ya sóngóló.” Oh,
mawa na ngai! Bayebi ata te epai nini bango bazali.
86 Kasi ye ayebaki epai oyo makoki na ye ya bokulutu euti.
Azalaki wana ntango esalemaki. Abotamaki na mái mpe na
Molimo. Ayebaki yango, mpe mái yango na nzela ya kosukolama
namái na nzela ya Liloba, esengaka nde Liloba.
87 Sikoyo bótala malamu ndenge likambo oyo elobami:
“Epai ya baoyo bazali kati na Klisto Yesu.” Polo, sikoyo,
bómikanisela…Nazali kozua ntango molai, kasi nakosilisa
mokapo oyo te. Kasi nakosala nokinoki…Bozali kosepela na
yango? Oh, Etalisaka biso esika oyo tozali, kasi tokoki kosala
yango kaka na mpokwa moko te. Tozali na mposa ya sanza moko
to mibale mpo na likambo oyo, mpokwa nyonso, mpo na kokota
mpenza na bozindo na Yango, Liloba sima na Liloba. Kozonga
mpe kokundola yango na histoire mpe kofandisa yango malamu,
Liloba sima na Liloba, mpe kotalisa bino ete Ezali Solo. Sikoyo
botika natánga lisusumolongo yango nokinoki.

Polo, ntóma na Yesu Klisto na mokáno na Nzambe (na
mokáno namoto te), epai ya basantu oyo bazali na Efese,
mpe (conjonction) bandimi kati na Klisto Yesu:

88 Elingi koloba: “Babengami libanda, bakabwani, mpe sikoyo
babatisami na Molimo Mosanto, mpe bazali kati na Klisto Yesu.
Nazali kotinda mokanda oyo epai na bino, balingami na ngai.”
Oh! Nazokanisa na ntina na Polo, kuna, elongo ná bango sika-
sikoyo, oh, esengo monene! Mwa mobange ntóma ya mpíko
wana, bakataki ye motó kuna. Natelemaki na esika oyo bakataki
motó na ye. Kasi, oh, motó na ye ezali ná nzoto wana ya sika,
mpe bakoki lisusu kokata ye yango te. Atelemi kuna elongo ná
bango, na miníti oyo mpenza, ntóma moko oyo akomaki Oyo.
Alobaki: “Epai na bino baoyo bozali kati na Klisto Yesu! Na
Molimo moko, biso nyonso tobatisami kati na Nzoto moko oyo.”
Sikoyo bótala malamu.

Ngolu mpe kimia ézala na bino, uta na Nzambe Tata
na biso, mpe…Nkolo Yesu Klisto.
Nzambe mpe Tata ya Nkolo na biso Yesu Klisto

ápambwama, ye oyo asili kopambola biso na nyonso…
Oh, oyoki yango, Charlie?
…asili kopambola biso na mapamboli nyonso ya

molimo…
89 Ezali te mapamboli mosusu kaka mpo na bantóma, mpe
mosusu mpo na oyo, kasi Ye asili kopambola biso na mapamboli
nyonso ya molimo. Molimo Mosanto moko oyo ekitaki Mokolo
ya Pantekote, ezali Molimo Mosanto moko oyo ezali awa na
mpokwa oyo. Molimo Mosanto moko oyo esalaki ete Maria
ágánga, áloba na minoko ya sika, álekisa ntango moko ya
malamu mingi mpe ásepela, mpe makambo oyo asalaki, ezali
Molimo Mosanto moko oyo ezali awa na mpokwa oyo. Molimo
Mosanto moko oyo etikaki Polo na masuwa ya kala wana,
na esika oyo emonanaki lokola etondaki na mái mpe elingaki
kozinda, mikolo zomi na minei mói mpe butu, sanza to minzoto
te. Atalaki libanda kuna, mpe mbóngé nyonso ezalaki na molimo
mabe likolo ya yango, kotaláká ye, na mino na ye ékongengáká,
mpe alobaki: “Nakozindisa yo na mái, mwana, sikoyo. Nazui yo
sikoyo.”
90 Mpe, ntango Polo akendeki kobondela mwa moke, Mwanje
moko azalaki kuna, alobaki: “Kobanga te, Polo. Masuwa oyo
ekokangama na esanga moko. Koba na yo kolia bilei na yo ya
mpokwa, nyonso ezali malamu sikoyo.”
91 Tala ye oyo ayei ná miniolólo na maboko na ye ekóndi,
azobenda-benda yango na makolo na ye, mpe alobaki: “Bóyika
mpiko malamu, mibali, mpamba te Nzambe, Mwanje na
Nzambe, oyo ngai nasalelaka, atelemaki pembeni na ngai mpe
alobaki: ‘Polo, kobanga te.’” Molimo Mosanto moko wana azali

awa na mpokwa oyo, Molimo na Nzambe moko yango, azali
kosopela biso mapamboli yamolimomoko yango.

…apamboli biso na mapamboli nyonso ya molimo na
bisika ya likolo…

92 Oh, tótelema lisusu awa mwa moke kaka. “Na bisika ya
Likolo.” Sikoyo, na esika nyonso kaka te, kasi na bisika ya
Likolo. Tosangani na “Likolo,” elingi koloba ete esika ya
mondimi. Ete, soki ngai nasili kobondela, yo osili kobondela,
to lingomba esili kobondela, mpe tomilengeli mpo na Liteya,
mpe tosangani biso nyonso elongo lokola basantu, babengami
kobima, tobátisami na Molimo Mosanto, totóndisami na
mapamboli na Nzambe, tobéngami, toponámi, tofandi elongo na
bisika ya Likolo sikoyo, tozali bato ya Likolo, na milimo na biso.
Milimo na biso esili komema biso na kati ya loyengé malamu ya
Likolo. Oh, ndeko! Yango mpenza, loyengé malamu ya Likolo!
Oh, eloko nini ekokaki kosalema na mpokwa oyo, eloko nini
ekokaki kosalema na mpokwa oyo, soki tofandaki awa kati na
loyengé malamu ya Likolo, mpe Molimo Mosanto azali kotutisa
motema ya moto nyonso oyo abotami sika lisusu mpe akómi
ekelamo ya sika kati na Klisto Yesu? Masumu nyonso na nsé na
Makila, kati na kokumbamela oyo ebongi be, wana totomboli
maboko epai na Nzambe mpe mitema mitombwami, tofandi na
bisika ya Likolo kati na Klisto Yesu, kokumbameláká elongo na
bisika ya Likolo.
93 Bosíla kofánda kati na esika moko yango? Oh, nafándá wana
kino nakolela na esengo mpe koloba: “E Nzambe, kotika ata
moke te ete nálongwa awa.” Bobele bisika ya Likolo kati na
Klisto Yesu!
94 Kopamboláká biso na nini? Na lobiko na nzoto kouta na
Nzambe, boyebi makambo liboso, emoniseli, bimónoneli, ba-
nguya, minoko ya sika, bandimbola, bwanya, boyébi, mapamboli
nyonso ya Likolo, mpe esengo ezangi maloba, mpe etondi na
Nkembo, mitema nyonso etondisami na Molimo, kotamboláká
elongo, tofandi elongo na bisika ya Likolo, likanisi mabe ata
moko te katikati na biso, likaya moko te emelami, robe moko te
ya mokuse, ezali te moko oyo boye, oyowana boye to oyomosusu
boye, likanisi moko ya mabe te, moto moko te azali na likambo
ná mosusu, bato nyonso bazali koloba na bolingo mpe boyokani,
bato nyonso bazali na bomoko na esika moko, “bongo na mbala
moko, makeléle moko eyaki longwa na Likolo, lokola mopepe
oyo ezali kopepa makasi.” Yango mpenza: “Asili kopambola biso
na mapamboli nyonso ya molimo.”
95 Na bongo, Molimo Mosanto akoki kokita likolo na moto
moko mpe koloba: “YANGO ELOBI NKOLO. Kendé na esika
moko boye, sala likambo boye.” Bótala yango kosalema kaka
ndenge wana. [Ndeko Branham alelisi mosapi na ye—Mok.]
Bomoni? “YANGO ELOBI NKOLO. Sala likambo boye, na esika



KOTIAMA LOKUMU YA MWANA 1 19

boye.” Bótala yango kosalema ndenge wana. [Ndeko Branham
alelisi mosapi na ye.]
96 “Apamboli biso elongo na mapamboli nyonso ya Likoló na
bisika ya Likoló.” Bótala malamu!

Ndenge mpe aponaki biso…
97 Biso toponaki Ye, to Ye nde aponaki biso? Ye nde aponaki
biso. Na ntango nini? Nampokwa oyo toyambaki Ye? Aponaki!

Ndenge mpe aponaki biso kati na ye liboso na
bakozalisama ya mokili, mpo tózala basantu…tózanga
mbeba liboso na ye kati na…(ba-denomination?)…
kati na bolingo:

98 Ntango nini Nzambe aponaki biso? Ntango nini Nzambe
aponaki bino, baoyo bozali na Molimo Mosanto? Ntango nini
Ye aponaki bino? Liboso na kozalisama ya mokili. Na makoki
na Ye ya koyeba makambo liboso, Ye amonaki bino liboso mpe
ayebaki ete bokolinga Ye. Mpe liboso na kozalisama ya mokili,
Ye aponaki bino, mpe atindaki Yesu mpo Ákoka kozala mbeka
ya bolimbisi ya masumu na bino, mpo na kozongisa bino na
bondeko ná Ye moko, na bolingo. Oh, elingaki kozala malamu
soki tozalaki na mwaminíti moke koleka.
99 Liboso tókende mwa mosika, bótika ete názonga sima,
na Genese 1:26. Nakolobela yango mokolo ya Misato. Ntango
Nzambe asalaki moto…Liboso Ásala moto, Azalaki komibenga
Ye moko “El”, E-l, El; E-l-h, “Elah”, “Elohim.” Liloba yango
elakisi, na Kiébele, “oyo-azali-kobika-ye-moko”, nyonso na
nzela na Ye moko. Eloko moko ezalaki te, liboso na Ye,
Azalaki ezali bobele moko oyo etikálá kozala, oyo-azali-kobika-
Ye-moko! El, Elah, Elohim, elingi koloba “oyo-akoki-na-
nyonso, oyo-na-bokonzi-nyonso, Oyo-na-Nguya-nyonso, oyo-
azali-kobika-Ye-moko.” Oh!
100 Kasi na Genese 2, ntango Asalaki moto, Alobaki: “Nazali”,
Y-a-h-u, J-u-v-u-h, Yawe, “Jehovah.” Elingaki koloba nini?
“Nazali oyo azali-na-kobika-nyonso Ye Oyo asili kokela eloko
moko uta na Ngai moko, mpo ázala mwana oyo ya Ngai, to
mwana oyo ya Ngai, mpo na ntango moke, to oyo ya moke.”
Nkembo! Mpo na nini? Apesaki moto…Jehovah elingi koloba,
“Apesaki moto makoki ya kozala nzambe ya moke.” Mpamba
te Ye azali Nzambe Tata, mpe Asalaki ete moto ázala nzambe
ya moke, boye Azali lisusu te oyo-azali-kobika-ye-moko, Azali
kobika elongo ná libota na Ye. Elah, Elah, Elohim. Sikoyo, sikoyo
Azali Jehovah. Jehovah, elingi koloba “Oyo Azali kobika elongo
ná libota na Ye.” Sikoyo, Nzambe asalaki moto mpo ázala na
bokonzi likolo na mabelé mobimba, azalaki na bokonzi. Mpe
mabelé ezalaki na nse ya bokonzi ya moto. Wana ezali Likomi?
Boye, soki ezalaki lopango na ye, ye azalaki nzambe na mabelé.
Akokaki koloba, mpe ezalaki kosalema bongo. Akokaki koloba
boye, mpe ezalaki kosalema bongo. Oh! Tala Ye wana, Nzambe,

Jehovah, Ye Oyo, na ntango moko, azalaki kobika-na-ye-moko,
kasi sikoyo, azali kobika elongo ná libota na Ye, ná bana na Ye
elongo ná Ye. Yango mpenza.
101 Sikoyo, bótánga yango. Tokolobela yango mokolo ya Misato
na mpokwa, ntango tokozala na ntango mingi koleka. Totikali
kaka na miníti pene na zomi na mitano, mpe toko…Nakanisaki
ete nakokóma na esika moko boye awa, kasi tokokoma te, epai
oyo tosili kotiama elembo naMolimoMosanto ya elaka.Malamu.
102 Sikawa, tobengamaki ntango nini mpo tózala basali na
Nzambe? Orman Neville abengamaki ntango nini mpo ázala
mosali na Nzambe? Oh la la! Ezali koningisa ngai. Nakoloba
na bino boye, tika tózua mwa Makomi. Nalingi bózua Petelo
ya Liboso 1:20. Pe, Pat, zuá Emoniseli 17:8. Mpe ngai nakozua
Emoniseli 13. Sikoyo, tolingi koyoka awa, olingi koyeba ntango
nini Nzambe abengaki yo mpo na kozala Moklisto. Oh, nalingi
likambo oyo mpenza. Oyo: “Moto akobika na lípa kaka te, kasi
na Liloba nyonso oyo ekobima namonoko na Nzambe.” Malamu,
Ndeko Neville, ozui Petelo ya Liboso 1:20. [Ndeko Neville alobi:
“1:20.”—Mob.] Ee, tánga 1:19 ná 1:20. Bóyoka oyo. [“1:19 mpe
20.”] Iyo.

[Kasi ezalaki nde na makila ya motuya ya Klisto,
lokola oyo ya mwana-mpate ezangi mbeba mpe ezangi
litóno:]
[Abongísámá liboso na kozalisama ya mokili, kasi

amonisami na ntango ya suka mpo na bino.]
103 Abongisamaki liboso na ntango nini? Liboso na kozalisama
yamokili. Ndeko Pat, tángela ngai Emoniseli 17:8.

[Nyama oyo omonaki ezalaki, mpe ezali lisusu te;
esengeli kobima na libulu mozindo, mpe ekokende na
libebi: mpe bato oyo bafandi na mabelé bakokamwa,
baoyo ba-nkombo na bango ekomamaki te na buku
ya bomoi longwa na kozalisama ya mokili, ntango
bakomona ndenge nyama yango ezalaki, mpe ezali
lisusu te, mpe ekoya lisusu.]

104 Nani akopengwisama? Nani yango akopengwisama na moto
na kosambela oyo ndenge Saulo apengwisamaki? Likambo
yango ezalaki na mayele mabe mingi mpe na kobonga be
mingi kino ekopengwisa banani? Mpenza Ba-…[Losambo
balobi: “Baponami.”—Mob.] soki…[“ekokaki kosalema.”] soki
ekokaki kosalema. Malamu, Emoniseli 13:8, bótika nátángela
bino yango:

Mpe bato nyonso oyo bafandi na mokili bako…bato
nyonso oyo bafandi na mokili bakosambela ye, baoyo
nkombo na bango ekomámá te na buku ya bomoi ya
Mwana-mpate oyo abomamaki, liboso na kozalisama ya
mokili.

105 Ntango nini bankombo na biso etiamaki na Buku na Bomoi
ya Mwana-mpate? Ntango Mwana-mpate abomamaki liboso na
kozalisama ya mokili. Ntango Nzambe azalaki Jehovah, El,
Elah, Elohim, oyo-azali-kobika-Ye-moko. Kaka lokola Diamant
moko ya monene mpenza, mpe Akokaki kozala eloko mosusu
te, kasi na kati ya Diamant oyo, bizalela na Ye ezalaki kozala
Mobikisi. Kati na bizalela oyo, na kati na Ye, azalaki Mobikisi ya
babéli. Ee, eloko ya kobikisa na molimo ezalaki te mpe eloko ya
kobikisa na nzoto ezalaki te, kasi bizalela na Ye ebotaki yango.
Boye, na bongo liboso na kozalisama ya mokili, ntango Ayebaki,
ete kotalisama monene na Ye awa, ete Akozala Mobikisi, ete
Ye akoya mpe akokóma mosuni, mpe akofanda katikati na
biso, mpe Ayebaki ete na mapipi na Ye, biso tokobikisama,
Abomaki Mwana-mpate, na Buku na Ye, liboso na kozalisama
ya mokili, mpe akomáki nkombo na bino na Buku yango liboso
na kozalisama ya mokili. Oh!
106 Bóyoka Likambo oyo! Kobongisama liboso ebwákaka
miso sima na boyebi makambo liboso, nalingaki koloba, na
koponama. Koponama ebwákakamiso sima na boyebi makambo
liboso, mpe kobongisama liboso ebwákaka miso na esukeli ya
nzela. Bóbosana yango te, ete koponama ebwákaka miso awa
na sima, yango oyo: “Nazalaki matiti ya nzube. Nabotamaki
kati na lisumu, nasalemaki na lisumu na nko, naye na mokili
ná lokuta na monoko, nabotamaki katikati na basumuki. Tata
ná mama, mpe libota na ngai mobimba, bazali basumuki. Ngai
nazalaki lititi ya nzube. Kasi, na mbala moko, nakómi mbuma
ya blé. Esalemaki ndenge nini?” Oyo wana, oyo wana ezali nini?
Koponama. Nzambe, liboso na kozalisama ya mokili, aponaki
ete lititi ya nzube yango esengelaki kokóma mbuma ya blé.
“Sikoyo nayebi ete nazali mbuma ya blé, mpamba te nasili
kobikisama. Nasali yango ndenge nini?” Nabwaki miso sima
mpe namoni ete Abongísaki yango liboso, kalakala mpenza. Na
boyebi makambo liboso, Asilaki komona ete nakolinga Ye, boye
Abongisaki mbeka ya bolimbisi lisumu, na nzela ya Mwana na
Ye moko, ete na nzela na Ye, ngai nábóngwana longwa na lititi
ya nzube kino na mbuma ya blé. “Sikoyo, nakómi wapi sikoyo?”
Nabikisami, nazotambola na ngolu na Nzambe. “Kobongisama
liboso etálaka nini?” Na suka ya nzela. “Akomema ngai wapi
mpe nazali kokende wapi?” Amen. Yango nde likambo. Yango
mpenza.
107 Sikoyo tótánga mwa mosika koleka, na bongo nde
ekosengela kosukisa kala mingi te mpenza.

Ndenge mpe…aponaki biso kati na ye liboso na
kozalisama ya mokili, ete tózala basantu…tózanga
mbeba liboso na ye na kati ya bolingo:

Mpo abongisaki liboso, ete tótiana lokumu ya bana
na ye, tobongisamaki liboso, ete tótiama lokumu ya

bana mpo na ye moko na nzela na Yesu Klisto, ndenge
mokano na ye elingi,

108 Asalaki nini? Ye, na nzela na boyebi makambo liboso,
amonaki biso liboso, koyeba ete Azalaki Mobikisi, oyo-
azali-kobika-ye-moko. Banje bazalaki te, ata eloko moko te;
bobeleNzambe, Elah, Elohim, Oyo-azali-kobika-ye-moko, eloko
mosusu te bobele Ye moko. Kasi kati na Ye, azalaki Mobikisi.
Ee, Akobikisa nini, eloko moko ebungaki te? Na koyebáká
likambo wana, na bongo Ayebaki ete ezalela monene oyo na kati
na Ye ekobimisa eloko moko kuna, oyo Ye akokoka kobikisa.
Na bongo ntango esalaki yango, na nzela na boyebi makambo
liboso, Abwakaki miso na nsé mpe Amonaki moto na moto
oyo akondima Yango. Na bongo na kosaláká boye, Alobaki:
“Mpo na kobikisa bango, nzela bobele moko oyo nakoki kosala
yango, ekozala kokita Ngai moko mpe kokóma mosuni, mpe
kotia lisumu yamoto likolo na Ye, mpe kokufela ye, mpo Nákoka
kozala Ye oyo bazali kosambela,” mpamba te Azali Nzambe,
eloko oyo basambelaka.
109 Na bongo, Akitaki mpe Amemaki yango likolo na Ye moko.
Mpe ntango Asalaki yango, Asalaki yango mpo Ákoka kobikisa
yo, yo oyo ozali na mposa ya kobikisama. Bomoni eloko nini
nalingi koloba?Na nzela na boyebimakambo liboso, Nzambe oyo
azangi suka, Oyo ayebaki makambo nyonso, amonaki Mwana-
mpate, mpe Abomaki Mwana-mpate liboso na kozalisama ya
mokili, mpe Atiaki nkombo na yo na Buku na Bomoi ya
Mwana-mpate. Mpe Amonaki lipengwa ya Satana, makambo
oyo alingaki kosala. Boye Atiaki nkombo na yo kuna. Mpe
Alobaki ete motemeli-Klisto akozala na lolenge ya mosambeli
mpenza, ya malamu mpenza, moto malamu mingi, moto ya
mayele mingi, mosambeli mpenza, na lolenge ete akopengwisa
Baponami mpenza, soki ekokaki kosalema. Kasi ekoki kosalema
te, mpo nkombo na bango ebongisamaki liboso, liboso na
kozalisama ya mokili. Na nzela na kopona, Aponaki bango,
mpe na nzela na kobongisama liboso, bayebi epai wapi bazali
kokende. Yango mpenza.
110 Sikoyo, nani akokaki kotia yango ntembe? Yango nde
likambo oyo Polo alobaki. Yango nde Likomi ya Polo. Oyo wana
ezali kokoma ya Polo. Yango nde alakisaki lingomba na ye.
Lingomba, esika na yango, liboso na kozalisama ya mokili.
Ntango Nzambe, na mpasi na Ye ya kobota, azalaki kobota,
kobota yo, koyeba likambo oyo okosala, Atiaki yo na esika na
yo mpenza na kati ya Nzoto na Ye Moko, mpo ózala mama na
ndako, mpo ózala mosali bilanga, mpo ózala motei, mpo ózala
mosakoli, mpo ózala oyo to mpo ózala oyo wana. Atiaki yo na
esika na yo mpenza. Na bongo ntango tobimi na ba-mboka ya
áyi ya Ezipito, na nzela na kobúlisama, mpe tobatisami na kati
ya mboka na elaká…Mpamba te elaká na Nzambe ezali Molimo
Mosanto. Baefese 4:30 elobi: “Bóyokisa Molimo Mosanto ya

Nzambe mawa te, oyo na nzela na yango bosili kotiama elembo
mpo na mokolo ya lisiko.” Na bongo Nzambe wana abongisaki
lingomba liboso, Alobaki: “Mpe bato nyonso, ekozala na ba-
million mbala ba-million oyo bakotambola lokola basambeli
mpenza, kasi bakopengwisama.” Baoyo bakopengwisama te,
ekozala nde baoyo basili koya kokóta na mboka na elaka, baoyo,
liboso na kozalisama ya mokili, ba-nkombo na bango etiamaki
na Buku na Bomoi ya Mwana-mpate, mpe basili kokóta na
mboka ya elaká, mpe bazali kosepela na yango.
111 Bato mingi babángaka ete bokobanda kosala makambo ya
ndenge. Bato mingi babángaka ete MolimoMosanto ekosalisa yo
likambo oyo oko—okoyokisama nsóni epai ya bato. Bato mingi
babángaka ete bakolela, ete mwa chérie na ye akomóna bango
kolela, to mama, to mozalani na yo, to patron na yo akomóna
yo bongo.
112 Bótika nábétela bino lisolo ya mobali moko, mokolo moko,
liboso ya kosukisa. Ezalaki na moto moko, nkombo na ye
Dawidi, sanduku yaNzambe, oyo ezaláká namboka ya Bafilistia
mpe ezongaki, bazalaki kobenda yango na sanduku moko,
mobange ya ngombe moko ezalaki kobenda yango, ntango
Dawidi amonaki ete sanduku ezali koya, námwa elamba alataki,
abimaki mbangu kuna, apumbwaki mpe abetaki makolo na ye,
azalaki kopumbwa-pumbwa, kogánga mpe kopumbwa, kobina,
kopumbwampe kobina. Mpe, ye, mokonzi ya Yisraele! Mwasi na
ye atalaki libanda na lininísa mpe amonaki ye kosala makambo
ya ndenge mpenza, atiolaki ye. Ee, na ntembe te, alobaki: “Oyo
zóba! Tala ye kuna, ndenge azali kosala, kobwakáká makolo
na ye likolo, kopumbwa-pumbwa mpe kosala ndenge wana. Ee,
na ntembe te, abeli liboma!” Mpe na mpokwa wana, ntango
azongaki, mwasi na ye alobaki maloba oyo: “Ee, oyokisi ngai
nsoni. Ee, yo, mokonzi, mobali na ngai, obimi kuna libanda
kosaláká ndenge wana, ozosaláká ndenge wana!”
113 Dawidi alobaki: “Lobi nakosala ya malamu koleka oyo
wana. Iyo misie!” Alobaki: “Oyebi te ete nazalaki kobinela nde
Nkolo?” Akatisaki na ngámbo! Azalaki kati na mboka ya elaká.
Abungisaki bizálá-zala mpe bosoto nyonso yamokili. Azalaki na
esengo mpenza ya koyeba ete sanduku ezalaki koya na engumba
na ye moko.
114 Pe, oh, tika náyebisa bino, bato mosusu babángaka kozua
Molimo Mosanto, babángaka ete báloba minoko ya sika.
Babángaka ete moto moko áloba: “Tala, azali moko na baoyo
balobaka minoko ya sika.” Babángaka koya na losambo mpo na
kobatisama na Nkombo na Yesu Klisto, mpo bayokelaka Yango
nsóni. Ah! Oh!
115 Moto moko alobaki ete nasengeli kozongisa ba-bande na
ngai, mpo nateyaki kobatisama na Nkombo na Yesu Klisto.
Nakozongisa yango te. Nakosala nde mingi koleka! Ya solo,

yango mpenza, kosala mingi koleka! Wana ezali Biblia. Soki
basepeli te na oyo tosalaki lobi eleki, bótalamalamu oyo tokosala
lobi ekoya! Yango nde eloko ya kosala, bomoni, kokóba kokende
liboso. Suka ezali te na likambo yango, mpamba te ezali ya
Nkolo. Ezali Nzambe.
116 Boyebi likambo nini Nzambe asalaki? Nzambe abwakaki
miso uta na Likoló, Alobaki: “Dawidi, ozali moto na lolenge ya
motema naNgaiMoko.”Dawidi ayokaki nsóni te. Azalakimosali
na Nkolo. Alingaki Nkolo. Mpe azalaki na esengo mpenza, na
esengo ya koleka mpenza kino akanisaki na ntina na lokumu ya
bomoto te.
117 Bomoni, ndenge nalobaki na liteya na ngai ya ntongo oyo,
tobángaka mingi mpenza, na lolenge ete tolingaka ete Saulo
moko nde álakisa biso, tolingaka ete Saulo moko oyo auti na
séminaire moko boye, áyebisa biso ndenge tosengeli kobikela
losambo na biso, mpe ndenge nini tosengeli kosala yango. Oyo
wana ezali na ngámbo mosusu ya Yaladene. Na ngámbo oyo,
Molimo Mosanto nde azali kokamba. Na ngambo oyo, ozali
mosika na bosoto wana. Na ngambo oyo, ozali na ntina na oyo
bato bakanisaka te. Na ngambo oyo, osili kokufa, mpe bomoi
na yo esili kobómbama kati na Klisto na nzela na…mpe etiami
elembo naMolimoMosanto. Etali yo te. Ozali kobika naKanana.
Okoki kolia masango ya malamu. Okómi ekelamu ya sika kati na
Klisto Yesu. Ozali kokende namboka ya elaká.
118 Nazomikanisela ntango nazalaki kuna, Ndeko Collins,
eleki mibu pene na ntuku misato, ntango ndakonzambe oyo
etongamaki naino te. Ezalaki mwa liyangani moko na nsé na
hema, awa, na litúmu, liyangani na ngai ya liboso. Nazalaki
koteya kaka Nsango-malamu moko oyo, likambo moko, bozui
ya Klisto, oyo ekoki kopímama te: libatisi ya mái na Nkombo
na Yesu Klisto, nazalaki kondima ete Liloba nyonso ezali Solo,
libatisi ya Molimo Mosanto, lobiko na nzoto uta na Nzambe,
ba-nguya na Nzambe, kaka ndenge nazali koteya Yango sikoyo,
natikálá kobima libanda na Yango te. Nzambe asili komonisela
ngai Yango mingi, boye, wana Azali komonisa Yango, nazali
mpe kokoba koteya Yango. Alongolaka ata moke te na oyo esilá
kozala, Akobaka nde kobakisamosusu likolo na Yango.
119 Natelemaki kuna ntango bato pene na nkama mitano
batelemaki na libóngo yango, bazalaki koyemba: “Na libóngo
ya Yaladene na mopepe makasi natelemi, mpe nabwaki miso
mosika, kuna na Kanana, mboka kitoko ya esengo, esika libúla
na ngai ezali. Ntango nakokóma na libóngo kitoko wana mpe
nakopambolama libela, ntango nini nakokóma mpe nakozala
na oyo ya Tata na ngai…mpe nakopema libela?” Ntango
babandaki koyemba yango, nazalaki komema mwana mobali
moko na kati ya ebale mpo na kobatisa ye kuna, na Nkombo
na Nkolo Yesu. Nalobaki: “Tata na Likoló, wana nazali komema
mwana oyo epai na Yo, kokokana na eyambweli na ye…”

Nazalaki naino elenge, ngai moko, nazali na bafotó na yango
na ndako. Nalobaki: “Wana nazali kobatisa ye na mái, Nkolo,
kokokana na eyambweli na ye, na Nkombo na Yesu Klisto
Mwana na Nzambe, Ótondisa ye na Molimo Mosanto.” Mpe
kaka na ntango yango, Eloko moko ebandaki kozunguluka, mpe
Ebandaki kokita na kozunguluka, Monzoto Mokongengaka na
Ntongo etelemaki wana. Polé wana oyo bozali komona kuna na
fotó ezalaki wana. Wana nde Etelemaki.
120 Ekendeki na mokili mobimba, kino na Canada mpe zinga-
zinga. Balobaki: “Polé moko ya kokamwa emonani likoló ya
moteimoko yaBatiste namboka yango,wana azalaki kobatisa.”
121 Eleki mwa mikolo, ntango Docteur Lamsa ayaki epai na
ngai, ayebaki eloko moko te na ntina na yango, mpe amemelaki
ngai fotó moko, ndeko wana azali na yango sikoyo. Ozali na
fotó yango? Ozali na Biblia elongo ná yo, ezali wana na kati
ya buku na yo? Malamu. Ezalaki na fotó moko ya elembo ya
Nzambe ya Baebele ya kala, kaka mpenza ndenge oyo ezalaki na
ntango ya Yobo, liboso ete Biblia étikala kokomama. Nzambe,
na bizalela na Ye misato, banzambe misato te. Nzambe moko,
kati na bizalela misato: Tata, Mwana mpe Molimo Mosanto,
misala misato oyo Nzambe asalaki kati na yango. Banzambe
misato te, bizalela misato! Mpe Ezalaki wana. Ntango moto
monene wana, Docteur Lamsa, ya ndimbola ya Biblia Lamsa,
ntango alobaki na ntongo wana…Ntango nayebisaki ye yango,
nalobaki—nalobaki: “Elembowana ezali nini?”
122 Alobaki: “Oyo wana ezali elembo ya kala ya Nzambe, na
Kiebele. Nzambe, Nzambemoko na bizalelamisato.”

Nalobaki: “Lokola Tata,MwanampeMolimoMosanto?”
123 Atelemaki, akitisaki kopo na ye ya café, atalaki ngai. Gene,
nabanzi ozalaki wana, Leo. Alobaki: “Ondimaka yango?”

Nalobaki: “Namotema na ngai mobimba.”
124 Alobaki: “Lobi na mpokwa, ntango nazalaki na liyangani
na yo, Ndeko Branham, namonaki lisosoli ya makanisi wana.
Natikálá komona yango liboso te na Amerika, na ekólo na
ngai.” Alobaki: “Bato ya America oyo, bayebi ata Biblia te.
Eloko bobele moko oyo bayebi ezali denomination na bango.
Bayebi ata esika batelemi te.” Alobaki: “Bayebi eloko moko te.”
Alobaki: “Kasi ntango nazalaki kuna lobi na mpokwa,” alobaki,
“nalobaki…” Sikoyo, Ndeko Gene, nazali koloba likambo oyo
na limemia, na bolingo mpe nyonso wana. Alobaki: “Nalobaki:
‘Oyo wana esengeli kozala mosakoli.’ Kasi ntango namoni
ete ondimaka ete Tata, Mwana mpe Molimo Mosanto ezalaki
banzambe misato te, ezalaki nde bizalela, na bongo nayebi
ete ozali mosakoli ya Nzambe, soki te, elingaki komonisamela
yo ndenge wana te.” Alobaki: “Ezali elembo oyo ebongi be.”
Alobaki: “Natikálá te…”Alobaki: “Ozali Unitaire te?”

125 Nalobaki: “Te, misie. Nazali Unitaire te. Nandimaka ete
Nzambe azali Nzambe na Nguya Nyonso, mpe bizalela misato
yango ezali bobele misala misato oyo Nzambe moko yango
afandaki kati na yango.”
126 Alobaki: “Pambolama!” Alobaki: “Mokolo moko okosopa
makila na yo na mabelé mpo na likambo wana, kasi”, alobaki,
“basakoli bakúfaka ntango nyonsompo namosala na bango.”
127 Mpe nalobaki: “Ésalema bongo, soki esepelisi Nkolo na
ngai.” Ndimbola ya Biblia Lamsa.
128 Oh, ezali mpenza solo. Mbala boni, ndenge nalobaka na
losambo oyo, ndenge Samwele alobaki liboso bápona Saulo:
“Liboso ete ókende kokota na denomination moko sikoyo, mpe
ete ómikangisa mobimba na eyamba moko boye, mpo na nini
okotika te Molimo Mosanto ákamba yo?” Mpo na nini te ózua
Nzambe lokola Mokambi na yo, mpe ótika Ye ápambola yo, mpe
óbosaná denomination na yo? Sikoyo, nazoloba te ete ósambela
na denomination ya lingomba moko te, sámbélá na lingomba
nyonso oyo olingi. Wana etali yo. Kasi nazali koyebisa yo, lokola
kaka moto yo moko, tika ete Molimo Mosanto ákamba yo.
Tánga Biblia. Mpe oyo Biblia elobi ósala, sala yango. Nzambe
ápambola bino.
129 Sikoyo, nasili kozela ntango molai. Nazomituna soki bato
bazali awa, oyo balingaki koya na molongo ya mabondeli, mpo
bábondela mpo na bango. Soki bazali, bátombola maboko.
Kaka moko, mibale, misato. Malamu. Bino nyonso bópusana
awa mpe bótelema awa, soki bolingi, na ngonga oyo, mpe—
mpe tokobondela. Na bongo tozali…Nalingi bólongwa naino
te. Nalingi kosala likambo mosusu awa, na ndenge ya polele, se
liboso ete tó—tósilisa.
130 Bato boni bazali kosepela na boyekoli ya Mokanda ya
Bagalatia…oh, nalingi koloba, Baefese? Sikoyo, mokolo ya
misato na mpokwa, tokolobela Elembo. Na bongo mokolo ya
Lomingo na ntongo, tokolobela kotiama ya lingomba na esika na
yango. Oh, soki…ntango mosusu tokobanda yango na mpokwa
ya mokolo ya Misato oyo ezoya, mpo na bino bato ya awa na Jeff.
Kotia lingomba na esika na yango mpenza, moko na moko na
yango. Tosili kobengama na nzela na kotiama lokumu yamwana.
Nzambe asili kotia biso na lokumu ya bana, tozali bana na nzela
na mbotama. Tozui lokumu ya bana mpe totiami na esika na biso
na nzela na Molimo Mosanto. Bótala! Bango nyonso bazalaki
Baebele, ntango bakatisaki ebale, kasi Yosua akabolaki mabelé
mpe apesaki moto namotomabelé na ye, kokokana namaloba ya
mama na ye, na ntango ya mbotama, esika oyo Molimo Mosanto
ayebisaki ye.
131 Bótala Yakobo, ntango alingaki kokufa, mosakoli, ná miso
ekúfá, abendaki makolo na ye na mbeto, alobaki: “Bópusana,
bino bana ya Yakobo, mpe nakoyebisa bino esika bokozala na



KOTIAMA LOKUMU YA MWANA 1 27

ntango ya suka.” Nkembo! Oh, nayebi ete nakoki komonana
ndenge. Bato bakoki komonana ndenge. Kasi, oh, soki boyebaki
e—elikia, mó—móto oyo ezali kopela namotema! “Bópusanampe
nakoyebisa bino esika bokozala na mikolo ya suka.” Mpe nakoki
kozua kaka Likomi yango moko, mpe kozua carte ya esika oyo
Bayuda bazali lelo mpe kotalisa bino polele ete bazali mpenza na
esika moko yango, oyo Yakobo alobaki ete bakozala na ntango
ya suka. Mpe batikálá kozala wana te, na esika yango, kino
bazóngaki kobandá mokolo mwa nsambo na sanza ya mitano
na mobu 1946, na butu oyo Mwanje na Nkolo akutanaki na
ngai kuna, mpe Apesaki ngai etinda oyo. Mpe nakoki kolakisa
bino ete, ntango bazongaki na mboka ya sika, bazuami mpenza-
mpenza na bisika oyo Yakobo alobaki ete bakofanda. Mpe
bafandiwana lelo oyo. Oh, oh, la la! oh, la la! Topusani namokolo
moko pembeni na Ndako, esili.
132 Bino balingami, bozali kobéla, soki te, bolingaki kotelema
wana te kaka mpo na kotelema. Nazali ndeko na bino. Nazali
na etinda moko kouta na Nzambe ya kobondela mpo na babeli.
Ezali te ete ya ngai…ete nazali na nguya ya kobikisa, nazali na
yango te. Kasi nazali na nguya ya kobondela. Ndenge nalobaki
na ntongo, Dawidi azalaki na eloko mosusu te, bobele mwa
bilingongo, kasi alobaki: “Nayebi oyo yango ekosala, ná nguya
ya Nzambe likolo na yango.” Bomoni? Nazali bobele na mwa
libondeli ya kosala mpo na bino, mpe ná maboko na ngai ya
kotia likolo na bino, kasi nayebi eloko nini kondimela Nzambe
ekosala. Esálémá mpo na bamosusu, ekosalema mpo na bino.
Bóndima yango sikoyo, wana bozali kopusana, mwa moke lisusu
pembeni awa.
133 Sikoyo, nazomituna, mpo na kopesa likambo oyo mbano
mpenza, nakosenga na ndeko na ngai ete áya awa mpo na
kopakola bango mafuta. Okolinga kosala yango, Ndeko Neville?
Nakosenga na losambo, soki bokolinga kogumba mitó mpo na
kobondela.
134 Sikoyo bómikanisela, na mpóso eleki, ntango huile de ricin
wana epesaki ngai mpenza mposa ya kosanza, nakokaki kopesa
ata eloko nini, soki moto moko alekáka na ndako mpe kotiela
ngai maboko. Soki nakokaki kobengisa moto moko, oyo Nzambe
apambolaki mpe asungaki, nalingaki kosepela na yangompenza.
Bino nyonso bozali koyoka ndenge nayokaki na ntango wana.
Bozali koyoka sikoyo ete bolingi násala ndenge nalingaki ete
moto moko ásala mpo na ngai na ntango wana. Nzambe átika
te ete názanga kosala mosala na ngai. Tika ete ntango nyonso,
ata soki nalembi, ézala nazali na botau, ézala nákotia na mpasi
litámbe moko sima na mosusu, tika ete nákende, mpamba te
nakokutana lisusu na moko moko na bino, kuna na ngambo na
Mboka wana.
135 Na bongo, bino basi oyo bakóli, mibali oyo bokóli koleka,
bosili kolemba, ná suki ya mpembe oyo ezali kosila, bozali

kokende na kosila moke-moke lokola folólo ya rose oyo efungoli
mwa mbuma na yango, ekweisi ba-pétale na yango mpe ezali
kokende na kokweiya, bozali bobele nde kosila moke moke,
boye te? Ya solo. Kaka…Mpe eloko bobele moko oyo ékosala
ete bólinga kotikala awa, ezali kongenga mpo na nkembo ya
Nzambe. Na bongo, ntango mongúna asili kongwata yo sikoyo
mpe akimi, ngai nazoya ná bilingóngo ya Nzambe, ná kondima,
ná likabo oyo Nzambe apési ngai. Tala likambo oyo nalobaki,
mpo bósosola yango. Nalobaki: “Soki Petelo akokaki koya,
to moko na bango.” Kolobaka bongo te. Bozali na ntina ya
kobondela mpo na ngai te. Ayei kaka boye, mpe alobi, ndakisa,
epai na mwasi oyo, alobi: “Yo nde Ndeko mwasi Sóngóló?”
Nkombo na yo nani? Ndeko mwasi Howard. Tóloba: “Yo nde
Ndeko mwasi Howard. Ozali mondimi, Ndeko mwasi Howard?
Ondimaka. Ozali mondimi. Na bongo, omoni, ozali na makoki
ya kozua mapamboli nyonso ya lisíko.” Na bongo, nalingaki
koloba: “Ndeko mwasi Howard, nyonso ekotambola malamu,”
mpe naleki na ngai. Oh, ndenge…Nalobaki: “Nakogánga,
nakogánga na esengo.” Nakoloba: “Nkolo, esengeli kaka
ésalema. Esengeli kaka ésalema.”
136 Mpe nakanisaki: “Ee, bato bakanisaka likambo moko wana
ntango nayaka kobondela mpo na bango.” Boye ezali bongo.
Bomoni nini oyo nalingi koloba?
137 Mpe mbala mingi, nazalaki ya kotelema wana, nakokamata
bato mpe koloba: “Oh, ndeko mwasi ya motuya, okolinga
kondima Yango? Oh, okolinga kondima Yango?” “Nkolo, E
Nzambe, sala ete bándima Yango. Ndimisa bango Yango.” “Oh,
nabondeli yo, okolinga kondima Yango sikoyo?” Ezali yango te.
Naleká oyo wana. Naleká na oyo wana.

Nalobaka kaka oyo: “Ndeko mwasi Howard, ozali
mondimi?”

“Iyo, nazali mondimi.”
138 “Malamu, Ndeko mwasi Howard, soki ozali mondimi,
ozali mosangoli na nyonso oyo Nzambe azali na yango.” Mpe
nakosimba ye kaka na loboko. Bomoni, nandimaka yango.
Nakoti na boyokani ná Ndeko mwasi Howard wana natieli ye
maboko. Yesu alobaki te “bóbondela mpo na bango”, Alobaki:
“Bótiela bango kaka maboko.” Esili, na bongo abikisami. Akoki
koloba: “Nyonso ekotambola malamu,” Ndeko mwasi Howard.
Na bongo, okoki kozonga na ndako mpe kobikisama. Nzambe
ápambola yo.
139 Yo nde ndeko mwasi…[Ndeko mwasi alobi:
“Hampton.”—Mok.] Ndeko mwasi Hampton, ozali mondimi,
boye te? [“Ezali bongo.”] Ozali mosangoli na nyonso oyo Apesaki.
Nzambe ázala na yo, Ndeko mwasi Hampton. Zonga na ndako
mpe bikisama sikoyo. Yesu Klisto akobikisa yo.

140 Yo nde Ndeko mwasi…[Ndeko mwasi alobi:
“Slaughter.”—Mok.] Slaughter. Ezali…Yo nde oyo tobondelaki
mpo na ye na lopitalo. Ozali mondimi, na bongo, Ndeko mwasi
Slaughter, mosangoli ya libula na nyonso oyo tosengaka.
Ndeko mwasi Slaughter, tika ete ókoka kozua oyo osengi, mpe
bikisama. Nzambe akopesa yo yango.
141 Ndeko Gene, ondimi ete Nzambe akopesa yo? [Ndeko Gene
alobi: “Iyo, mesie. Iyo, mesie.”—Mok.] Tika ete Nkolo Nzambe
ápesa yo, Gene, eloko oyo osengi mpenza!…?…
142 Nayebi yo. [Ndekomwasi alobi—Mok.] Ozalimondimi, ndeko
mwasi. Nayebi yo. Oyo kuna nde mobali na yo. Ye nde moto oyo
nabondelaki mpo na ye na telephone mokolo wana. Nabosanaka
yango te. Akokaki kokende na liyangani ya Tulsa te. Ayaki na
liyangani.MpeNkolo abikisaki ye, atindaki ye na liyangani.Mpo
na yo moko te, ozali wana mpo na moto mosusu. [“Mwana ya
ndeko na ngai.”] Ezali mpenza Boklisto, ndeko mwasi! Bomoni?
Asalaki yango mpe mpo na bato mosusu. Atelemaki mpo na biso
nyonso. Ozali mondimimpe ozali namakoki ya kozua nyonso oyo
Nzambe alakaki. Nazali mosali na Ye. Mpe na Nkombo na Yesu
Klisto, napesi yo eloko osengi.
143 Yaka, Ndeko Neil. Nzambe ápambola yo. Azali mpenza
malamu mpo na yo. Ozali mondimi. Nayebi ete ozali mondimi.
Nandimi ete Nzambe akopesa yo nyonso oyo osengi, mpo ozali
mondimi. Mpe lokola mosali na Ye, epai na yo, ndeko na ngai,
na Nkombo na Yesu Klisto, napesi yo mposa ya motema na yo.
Zongampe yamba yango. Nzambe ápambola yo.
144 Ndeko mwasi Bruce, nayebi yo. Mwa infirmière oyo azalaki
kopakola ngai nkisi na mokongo ayebaki yo. Afandaka awa,
pembeni ya Motel JJ, Twin J, to eloko moko ya ndenge wana.
Okosala yango mpo na bamosusu. Mposa na yo na mpokwa oyo
ezali nini, mpo na Tata na yo? [Ndeko mwasi alobi: “Mpo na ngai
moko, na mpokwa oyo.”—Mok.] Mpo na yo moko, na mpokwa
oyo. [Ndeko mwasi Bruce alobi lisusu.] Na bongo, mongúna asili
komema yo mosika na makoki ya monganga, kasi nayei kosilana
na yo, ná bilingóngo. Mpe na Nkombo na Yesu Klisto, natálisi
mbanzi ya bilíngongo na libanga oyo ezali kokanga nzela na ba-
rein na yo. Ekozongisa yo epai yaNzambe, na ndako na Ye.

Tosili kosenga Yo, naNkombo na YesuKlisto. Amen.
145 Yo nde tata ya mobali oyo, misie? Ozali mondimi? [Ndeko
alobi—Mok.] Hernie na ngámbo moko ya nzoto na yo; na nse, na
ngámbo na yo ya mwasi. Ondimi ete Nzambe akopesa yo yango,
misie, mpe lokola mosali na Ye?
146 Nkolo, ntango mosusu, loboko oyo esali mikolo mingi ya
mosala makasi. Ayei awa na ntina, ete likambo moko ésalema.
Pesa yango, mposa ya motema na ye, Tata, wana nabondeli na
Nkombo na Yesu ete Ópesa ye. Amen.

147 Kotia ntembe te. Hernie wana ekotika kosala yompasi na nse
awa,mpe okoyokamalamu.Nzambe ápambola yo ndeko…?…
148 [Ndeko mwasi moko alobi: “Esalaka ngai mpasi na motó
mpe na mongongo. Esalaka ngai mpasi na mipanzi ntango
nakosolaka. Nakokaka koyemba te. Nakokaka kosala eloko
moko te. Na…?…Mpe nakokaka kolala mingi te. Nakokaka
ata kosala eloko moko te.”—Mok.] Ozali mondimi, boye te?
[“Ezali bongo. Natondisámá na Molimo Mosanto.”] Ozali
mondimi. [“Nayebi ete Nzambe afandi na kati.”] Mpe ozali
mo—ozali mosangoli na mapamboli nyonso oyo. [“Nayebi.
Mpe nandimi. Nandimaka mabondeli na yo, Ndeko Branham.
Nandimi ete Nzambe akobikisa ngai. Nandimi ete Ayanolaka na
mabondeli na yo.”] Matondi.
149 Tata, namemi ndeko na ngai ya mwasi oyo, na kati ya moto
na etumba, na katikati mpenza ya likambo yango. Mpe nazongisi
ye epai na Yo, longwa na manzáka ya mongúná, na Nkombo na
Yesu Klisto. Amen.
150 Lolenge wana nde ekosalema.
151 [Ndeko mwasi moko alobi: “…?…nazali na poumon moko
oyo ebandaki kokufa, mpe mosusu esilaki kokufa.”—Mok.]
Lipasó ya poumon.
152 E Nkolo, wana mwasi oyo atelemi awa, atako na katikati
ya bolenge, nabondeli mpo na ye. Azali na poumon moko oyo
ekosengela kolongolama, mpe akokoma kogúmbama, bomoi na
ye oyo etikali. Yo nde Tata na biso, mpe natalisi móto ya libondeli
semba epai na ye, Nkolo, semba mpenza na poumon yango.
Natindi libondeli oyo na Nkombo na Yesu Klisto. Tika ete ébeta
poumon yango mpe bikisa yango. Na Nkombo na Yesu Klisto,
nasengi bongo. Amen.
153 Ozali Ndeko mwasi…[Ndeko mwasi alobi: “Ndeko mwasi
Gibbs.”—Mok.] Ndeko mwasi Gibbs. [“Mpenza na motó, ezali
kosala ngai mpasi.”] Sima ya motó na yo, ezali kosala mpasi.
Ozali mondimimpemosangoli yamapamboli nyonso yaNzambe,
Ndeko mwasi Gibbs.
154 Nkolo, namemi ye epai na Yo, ná mwa bilíngongo oyo opési
ngai, ndenge Opesaki bilingóngo na Dawidi, mpo ábátela ba-
mpate ya tata na ye. Mpe soki mongúná ayei koyiba mpate, ye
azalaki kobanga te. Azalaki kozua mwa bilingóngo yango mpe
kolanda ba-nkósi ná—ná ba-ngombolo, mpe azalaki kozongisa
mpate yango. Oyo ezali libondeli ya kondima. Oyebisaki ngai ete
soki nakoki “kosala ete bato bándima mpe soki nazali sembo.”
Nazongisi Ndeko mwasi Gert na mpokwa oyo. Nabotoli ye na
makasi na maboko yamongúná. Azali mpate na Yo. Nazongisi ye
na lopango ya Tata, naNkombo na YesuKlisto. Amen.
155 [Ndeko mwasi moko alobi: “Ndeko mwasi Lowe.”—Mok.]
Ndeko mwasi Lowe. [“Nazali na tension.”] Hypertension. Mpe

ozali mondimi, boye te, Ndeko mwasi Lowe? Mosangoli ya
mapamboli nyonso.
156 Naboye,NzambeTata, natalisi libondeli oyo nampokwa oyo,
lokola euti na bilíngongo ya Nzambe, mpo na hypertension ya
Ndeko mwasi Lowe. Tika ete na mbala ya sima oyo monganga
akotala tension na ye, tika ete átala ye mpe áloba: “Ekómi sikoyo
malamu.” Ndeko mwasi akoyeba eloko nini esalaki yango. Na
Nkombo na Yesu Klisto, napesi ye yango. Amen.
157 [Ndeko mobali moko asololi na Ndeko Branham—Mok.]
Iyo. Elingaki kozala malamu soki papa na ngai azalaki awa
na mpokwa oyo, nakokaki kobondela mpo na ye sika-sikoyo.
Nakobondela mpo na oyo ya yo. Nasosoli.
158 Tata na Likoló, mobali oyo abótá mwana mobali oyo, mpo na
ye nde mwana yango azali awa na mokili na mpokwa oyo. Mpe
mposa ya mwana na ye moko ezali ete tata na ye ázongisama;
azali mosika kuna, na mokili ya masumu, molángwi masanga. E
Nkolo, natindi libondeli oyo na kondima mpe na makasi nyonso
oyo nakoki kobwaka yango, mwa libanga oyo, na Nkombo na
Nkolo Yesu. Na bilíngongo, nabeti yango na molimo mabe oyo
etiáki eloko oyo ekangá ye kuna. Mpe tika ete élongwa. Mpe
tika ete ázonga na kimia nyonso na lopango, na Nkombo na
Yesu. Amen.
159 [Ndeko mobali moko alobi: “Bondela mpo na ngai, Ndeko
Branham, mpo názua Molimo Mosanto. Nazali na mposa ya
kozua Molimo Mosanto. Nasengeli. Nazali na mposa. Nasengeli
kozua Molimo Mosanto.”] Ozali na mposa ya kozua Yango.
Ozali na mposa ya kokota na Mboka oyo mapamboli nyonso
ezali. [“Iyo.”]
160 Mpe sikoyo, Nkolo, mwana mobali oyo azali naino na
ngámbo mosusu ya ebale, afandaki na moláko na ngámbo
mosusu, mpe Yaladene ebandi kotonda. Mpe makoki mpo na ye
kokatisa ezali te bobele soki Yo ofungoli nzela, ndenge Osalaki
mpo na Yoswa mpe mpo na Yisraele. Mpe, Tata, nazali kosenga
Yo, lokola mosali na Yo, tika ete ndeko na biso ya motuya, E
Nzambe, tika ete ákota na Mboka oyo ya elaká, elaká oyo. Ete,
na ngámbomosusu, ndenge namemamaki na butu mosusu wana,
tika ete názua litómba ya koyamba yempe kozinga ye namaboko
na ngai, na Mboka mosusu wana, koloba: “Ndeko na ngai ya
motuya.” Kokisa yango, Nkolo. Tika ete ázua elaká ya Nzambe,
Molimo Mosanto. Amen.
161 E Nkolo, epai na ndeko na ngai ya motuya oyo; loboko
oyo esilá kozala boboto epai na ngai, mpe esálá makambo mpo
na ngai, oyo elobamá te. Andimi mpe azali na kondima. Kasi
sikoyo, mongúná azali koluka kokanga moninga na ngai oyo:
sukali. Mpe akanisi ete a—akoki kokanga mwana mobali oyo.
Kasi nalandi ye. Nayei, mpo na kozongisa oyo ya Yo moko,
Nkolo, nabambi libanga oyo na kondima oyo ebeti mpenza na

katikati. Na Nkombo na Yesu Klisto, nabeti diabete ya sukali
wana!…?…ndeko na ngai ya mobali. Zongisa mpate na Yo
Moko na lopango, Tata, na Nkombo na Yesu. Amen.

[Ndekomwasi Bell asololi naNdeko Branham—Mok.]
162 E Nkolo, ndeko na biso ya mwasi ayebi ete lokola bozito
ya nzoto na ye eleki mingi, ndenge monganga alobi, yango nde
ebomaka. “Kilo moko na moko, oyo elekaka likolo, elongolaka
mobu moko,” kokokana na mokanda ya assurance. Kasi ye azali
na mposa ya kobika bomoi mpo na lokumu mpe nkembo na
Nzambe. Mpe ata monganga moko te akoki kosala yango, Tata
Nzambe. Ezali kaka na—na loboko na Yo. Mpe Ndekomwasi Bell
azalaka na bosembo mingi. Azalaka na boboto mpe asungaka
baoyo bazali koleka kati na mimekano. Aleká kati na mimekano
mingi ya makasi mpenza. Nayei mpo na ye na mpokwa oyo,
Nkolo. Nayei kokutana na mongúná yango kuna. Nasisi ná
bolongobani nyonso oyo nakoki kosisa. Na Nkombo na Yesu
Klisto, nabambi libanga ya kondima na mongúná oyo akangi ye.
Tika ete épanza ye, mpe ékimisa ye mosika na ndeko mwasi, mpe
ákoka kozongisama na matiti ya mobesu, ya mpio, mpe na mai
ya kimia, na nzela na Yesu Klisto. Amen.

Ekosalema, Ndekomwasi Bell. Kotia nde ntembe te.
163 Ndeko mwasi Spencer. [Ndeko mwasi Spencer alobi:
“Ndeko, Ndeko Bill, nalingaka Nkolo mingi koleka mokolo na
mokolo oyo nazali na bomoi. Mpe nayáka awa, na esika oyo,
mibu ntuku mibale ekoki. Mpe nabikisamaki na malali pene
na nyonso oyo etikálá kokómela ngai. Ozomikanisela nyonso
wana, mpe…?…”—Mok.] Ya solo, ndeko mwasi…?…[“Mpe
Asili kopambola ngai mingi mpenza! Mpe nalingaka Ye mingi
koleka,mokolo namokolo ya bomoi na ngai. Nayebi ete nazali na
bomoi ya malamu mingi kati na Nkolo.”] Nandimi yango, Ndeko
mwasi Spencer. [“Nazali na esengo. Nazali na esengo! Soki oyo
nazali na yango ezaliMolimoMosanto te, nazali—nazali naino na
etumbelo mpo na kozua nyonso oyo Azali na yango mpo na ngai.
Mpe nakokufa na etumbelo.”] Amen. [“Yango nde nalingi Ásala
mpe nazali kokufa likolo na etumbelo elongo ná Yesu.”] Amen.
Nzambe ápambola yo…?…Amen. [“Mpe yoka eloko nalingi
ete ósala. Oyebi, Nowa akotaki elongo ná libota na ye mobimba,
mpe nazali na mposa ya libota na ngai mobimba. Oyebi ete
nalingi ete balingami na ngai bábikisama.”] Nasosoli. Bana na
yo. Ezali malamu. [“…?…bana na ngai.”] Iyo, madame. [“Ná
mobali na ngai.”] Iyo, misie, ngai…[“Ndenge oyebi nyonso na
ntina na yango.”] Iyo. [“Obondelaki mpo na biso.”]
164 Biso nyonso toyebi Ndekomwasi Spencer, mpe toyebi ndenge
ye ná Ndeko mobali Jess bazalaki kofanda na bisika ya mpasi,
kasi ata bongo, bazalaki kaka koya na losambo awa. Ntango
nakokatisa na ngámbo mosusu, bakotelengana lisusu boye te.
Bakokóma bilengé. Oh! Ndeko Jess, soki kaka…?…oyebi.

Na bongo, bino nyonso boyebi ete, kaka—kaka na ngámbo
ya mwa…?…kuna, okozonga lisusu elenge mwasi kitoko
wana, mpe Ndeko mobali Jess akozonga elenge mobali. Nzambe
alakaki bino yango.
165 Sikoyo, bótala. Nalingi kopesa yo kaka mwa lilakisi moko
ya moke mpenza lokola ozali moto ya suka awa, nalingi
kopesa yango.
166 Mpamba te, nayebi ete oyo azali mwana na yo ya mobali,
Charlie. Olingi ete tóbondela mpo na ye? [Ndeko Charlie alobi:
“Iyo.”—Mok.]
167 Nalingi koloba likambo oyomoko. Bosílá kotánga naLikomi,
esika Biblia elobá likambo oyo? Polo ayebisaki Kapiténi ya
Baroma.

Bozali koyoka ngai malamu? [Losambo balobi:
“Amen.”—Mok.]
168 Ayebisaki Moroma, ntango abimisaki mopanga na ye, mpo
ámiboma, kuna na Filipi, ntango azalaki na bolóko. Koningana
yamabelé ebukaki bolóko yango. Alobaki: “Ndimela Nkolo Yesu
Klisto, mpe okobika, yo ná libota na yo.” Bosílá koyóká yango?
“Yo ná libota na yo.” Sikoyo, bótala. Soki ozali na kondima oyo
ekoki mpo na lobiko na yo moko, okoki mpe kozala na kondima
oyo ekoki mpo na libota na yo, boye te? Nzambe, na lolenge moko
boye, akosala yango.
169 Pe, Nkolo, nabondeli mpo na Ndeko mwasi Spencer ná
Ndeko mobali Spencer, na mpokwa oyo, ete bana nyonso, bango
ná bana na bango, bango nyonso bázala na Mboka wana ya
nkembo mpe ya esengo, kuna, epai malali to konuna ekozala te,
mawa to koyokisama mawa, mpe bomoi nyonso ya mokuse oyo
ekolimwa lokola ndoto mabe oyo eleka. Tika ete báyamba yango,
tika ete bana na ye nyonso, ná mobali na ye, mpe balingami na
ye nyonso, ná bato nyonso oyo balingaka ye, ná bato nyonso oyo
ye alingaka, tika ete bázala kuna elongo ná ye, na Nkombo na
Yesu. Amen.
170 [Ndeko mwasi Spencer alobi: “Amen. Matondi.”—Mok.]
Nzambe ápambola yo. [“Nakokokisa mibu ntuku mwambe
na mibale, kala mingi te.”] Mibu ntuku mwambe na mibale.
[“…?…Kasi bakómaka kolemba mingi, na mobu wana. Kasi
ngai nazali naino kosala misala nyonso ya kolámba, kosukola
bilamba, kongoma, mpe kobongisa ndako.”] Kaka ndenge mokili
ezali kokufa, Ndeko mwasi Spencer. [“Iyo, ya solo. Nakómi
kolemba mingi, ntango nyonso. Bakómaka bongo…Natúnáki
mama na ngai, mama bokilo na ngai, oyo akómaki namibu ntuku
libwa, ndenge moto amiyokaka ntango akómi mobange, eleki
ntango molai. Alobaki: ‘Rose, mbala mosusu okokóma kolemba
ntango nyonso.’ Ngai nalembi.”] Ee, obelemi mpenza mpo na
kokende kopema, bomoni. [“Nakómi kolemba mingi, ntango
nyonso. Nasengeli kopema. Nasengeli na yango.”] Iyo, madame.

[“Mpe nalingi kopema kati na Nkolo, wana nafukami. Yango
nde nyonso, nyonso oyo nasengeli na yango.”] Iyo. Koba kaka
kondimela Ye, Ndekomwasi Spencer, mpe okokatisa na ngámbo.
[“Nalingi kokufa na etumbelo, na Nkombo na Yesu. Ye nde
nakosepela komona, kino Ákokóba kobenga.”] Mpe Alobaki…
[“Nalingi kozua nyonso oyo Abombeli ngai.”] Mpe kaka mpenza
ndenge natelemi awa boye elongo ná yo, na mpokwa oyo, Ndeko
mwasi Spencer, na ngolu na Ye, nakomona yo ná Jess na ngámbo
mosusu ya ndelo, na bolenge mpe na bokólóngónó ya nzoto. Bino
nyonso bokoya mbangu mpe bokogánga: “Ndeko na ngai! Ndeko
na ngai!” Tokomonana.

Ba-nerf na ye.
171 Nzambe Tata, mwana-mwasi oyo asalaki dépression
nerveuse, mpe azali mosika na makoki ya minganga. Ezali kaka
yango, nde ezali kotungisa. Kasi nayei kozua ye na mpokwa
oyo. Nayei epai na Yo, Tata. Nayei kosenga ete Ókamba lisasi
oyo nasengeli kobeta. Tika ete ébeta mpenza, na kati-kati ya
mokongo na ye. Tika ete libondeli oyo, na Nkombo na Yesu
Klisto, ébeta malali ya motema likolo-likolo wana mpe épanza
yango, nazongisi mpate oyo na lopango yaNzambe. Amen.

Esengeli kaka kokokisama, molingami.
172 [Ndeko mwasi moko alobi: “Bóndela kaka. Nazali na bana
motoba, nasengi ete Nzambe ábikisa bango na nzoto mpe na
molimo.”—Mok.]
173 ENzambe ya Lola, kokisa yango, azali namposa ya lobiko ya
bana na ye motoba. Asili koyoka litatoli oyo ya Ndeko Daulton,
bana-basi na ye ya kitoko. Azali namposa ya bana na yemotoba,
Tata. Tika ete ázua bango. Tika ete bákutana na ye na Mboka
wana, epai butu ezalaka te, bábatelama mpe bábombama na
kimia na nse yaMakila na Yesu Klisto. Amen.

Ózua bango, ndekomwasi, nde libondeli na ngai.
[Ndekomwasimoko asololi naNdekoBranham—Mok.]

174 Nandimeli yo. Eloko moko te, tóloba, ekoki kopekisa yango.
Bapesaka bango eloko moko ya moke oyo ezali lokola, oh,
eloko moko lokola acetamin. Ezali cortisone, ndenge babengaka
yango. Yango, yango ebomaka yo, penepene. Ebukaka mpenza
binama ya makila. Kasi, bótala. Bomoni, arthrite ezalaka
lokola nkosi oyo ekangaki mpate mpe ekimaki mosika mpenza.
Sikoyo, bilingóngo ekosala nini? Oh la la! Nkosi moko monene
ezonguluma, ekangi mwana-mpate. Mpe alingi mwana-mpate
yango, na bongo, akimi mosika, ná mwana-mpate yango.
Kasi Dawidi azuaki bilingóngo mpe alandaki ye. Bomoni?
Sikoyo bótala malamu. Azalaki na mabanga mitano: f-a-i-t-h
[kondima—Mob.], yemoko, i-n [na kati]. Bilingóngo na ye ezalaki
na loboko oyo: J-e-s-u-s. Azali mobeti monene ya masasi. Eloko
moko esengeli kosalema. Tólanda arthrite yango, na mpokwa
oyo, na nzela na libondeli oyo. Tika eteNzambe ápesa yo yango.

175 [Ndeko mwasi yango asololi na Ndeko Branham—Mok.]
Alingi kobatisama na Nkombo? [“Te. Te. Alobi bongo te.”] Olingi
ete ábatisama. [“Ezali mposa na ngai, komona ye kobatisama.”]
Matondi, ndeko mwasi. Ezali te mpo yango esalemaka bongo.
Ezali mpo…Sikoyo, soki ezalaki na Biblia, mpo na “Tata,
Mwana, mpe Molimo Mosanto”, na—nalingaki kondima yango,
nalingaki kokangama na yango, ndeko mwasi. Na—nakolinga
te ézala ndenge mosusu. Na—nakolinga ézala ndenge moko.
Nalingaki kotika te…Na—nakomema mokumba ya likambo
yango, omoni. Mpe nasengeli koloba yango kaka ndenge Yango
elobi yango; mpo na kozala na bokeseni te, kasi mpo na
kozala sembo.
176 Sikoyo, Tata, toyei kozua molingami na ye oyo azali na
arthrite, mpe tala ye alingi ete ábatisama na Nkombo na Nkolo
Yesu, mpo yango nde ekóteli. Yango nde ekuke efungwami. Kuna
nde epai Yoswa afungolaki nzela bobele moko oyo ekatisaki kino
na mboka ya elaka. Bisika efungwami ezalaki mibale to misato
te; ezalaki kaka moko.
177 Petelo, na Mokolo ya Pantekote, ntango Lingomba ebandaki
liboso, afungolaki nzela moko, alobaki: “Bóbongola mitema,
moko na moko na bino, mpe bóbatisama na Nkombo na Yesu
Klisto.” Batikálá kobima libanda ya nzela moko wana te, moko
namoko akatisaki kino naMboka ya elaka.
178 Bamosusu kati na bango bazalaki koluka kokatisa, na nsé,
na mai ya bozindo mingi te, kasi Polo alobaki na ye: “Bozuaki
libatisi nini? Bozali koluka kokenda esika nini?”

Mpe balobaki: “Awa na nse, na esika oyo Yoane atalaki.”
179 Alobaki: “Ee, Yoane atalisaki bobele ntango, mpe esika.”
Na bongo, ntango bayokaki bongo, babatisamaki na mai oyo
esengelaki, ya bozindo mingi te. Bakatisaki, mpe bazuaki
Molimo Mosanto, malamu.
180 Kokisa yango mpo na ndeko na biso ya mwasi ná balingami
na ye, na Nkombo na Yesu Klisto. Amen.
181 Ndeko Lyle. [Ndeko Lyle alobi: “Nandimi ete yo ozali
mpenza mokonzi ya solosolo, Ndeko Branham.”—Mok.] Oh,
ndeko! [“Apusanaki…?…Ozali komikanisela soki ezalaki na
ndoto, likambo moko eyaki…?…Soki olobeli ndoto yango,
ezali malamu. Yango nde nalotaki. Epai, olotaka ntango
nyonso malamu!…?…”] Iyo. Eleki mwa ntango. [“Iyo.”]
Iyo. Nasepeli…?…Nzambe ápambola yo. Ozali na nzela
ya kokende na Mboka na elaka sikoyo! Ntango mosusu
nakolobela yango.
182 Bato boni batikálá komikanisela, liboso ete mosala ya koteya
oyo étatolama mpo na ngai, nazalaki kolóba mbisi ná mobali
moko, mokolo moko, kuna na ebale, na láki? Mpe nazalaki
kokanga ba-mbisi ya mike-mike, mpe Molimo Mosanto ekitaki
likolo na ngai. Ezalaki na…Moto yango azali, azalaki Témoin

de Jéhovah. Ndeko na ye ya mobali azali awa, na esika moko
boye, Banks Wood. Azali awa na kati, na esika moko boye, azali
mozalani na ngai.
183 Oyo nde Lyle. Bazalaki ba-Témoin de Jéhovah. Mpe
balobaki, mokolo moko, ntango tozalaki kolóba mbisi kuna,
sima na elenge mobali oyo kobongola motema, nayebisaki ye
ete eloko moko ezalaki na bomoi na ye, ná makambo oyo—oyo
ezalaki kosalema, mpe nyonso wana. Kútu, auti koyebisa ngai
yango kaka sikoyo, mpe auti kobimisa yango na bomoi na ye
kaka sikoyo, ya solo, oyo nyonso likambo yango ezalaki. Ezali
mpenza ya solo. Tata na ye azalaki mo—molakisi. Papa azali awa
na mpokwa oyo, Billy? [Moto moko alobi: “Nayebi te.”—Mok.] Ye
ná mwasi na ye, bango mibale, babatisamaki, mpo na kotatola,
na Nkombo na Yesu Klisto, awa na ebatiselo. Mpe moto oyo
azalaki pembeni na ngai, mokolo moko.
184 Banks, ozali wapi? Azali awa na mpokwa oyo? [Moto moko
alobi: “Kuna, na sóngé oyo kuna.”—Mok.] Kuna na sóngé. Iyo.
185 Tozalaki kolóba mbisi. Pe, ndeko, mwana na ngai ya mobali
ya moke autaki koboma…Nakanisi ete abomaki mwana ya
nyáu, mwa mikolo liboso. Mama ya nyáu yango azalaki na
bana mingi mpenza, ye alokotaki moko mpe akweisaki yango.
Nakanisaki…Nalobaki: “Nkolo akosekwisa eloko moko ya
moke,” mokolo moko liboso na yango. Ezali solo, Lyle? [Ndeko
Lyle Wood alobi: “Iyo.”—Mok.] Tozalaki na mwa esika oyo mai
ekoti na mokili. Mpe nalobaki: “Ezali YANGO ELOBI NKOLO.”
Mpe tolóbaki butumobimba kasi tokangaki eloko te.
186 Na ntongo oyo elandaki, tozalaki kolóbo mbisi, na mwa
esika oyo mai ekoti na mokili, koluka ba-crapet arlequin. Ezali
mbisi ya mike-mike. Ndeko Lyle azalaki na nzete ya monene,
mpe atikaki ete crapet moko ya moke émela yango, émela
ndóbo ya monene oyo azalaki na yango, na lolenge ete, ntango
abimisaki yango, mwa singa yango ekotaki mpenza na kati,
ndóbo monene yango, na libumu ya mwa mbisi yango. Mpe
ntango abimisaki yango, asengelaki kobimisa misopó ná biloko
nyonso mosusu libanda na mwa mbisi yango, mpo na kolongola
yango. Mpe abimisaki nyonso wana, mpo ndóbo monene wana
ekangamaki na kati ya libumu ya mbisi yango. Ntango asalaki
bongo, abwakaki mbisi yango na mai. Mpe eninganaki kaka,
mbala minei to mitano, mpe esilaki nye, mpamba te misopó ná
biloko na yango ya kati ya motó ebimaki libanda ya monoko na
ye. Mpe ezalaki kotepa-tepa wana miníti pene na ntuku misato,
ezalaki kotepatepa mpe kozonga na matiti.
187 Mpe nafandaki wana, nazalaki kolóbo. Na mbala moko,
MolimoMosanto ayaki, alobaki: “Lobá nambisi wana.”
188 Nalobaki: “Mbisi moke, Yesu Klisto apesi yo lisusu bomoi na
yo.” Mpemwambisi moke yango, oyo ezalaki ya kokufa likolo na

mai, ebalukaki na mopanzi na yango, mpe ekendeki rrrrrut, na
kati ya mai, na mbangu na yango nyonso.
189 Ndeko Lyle ná Ndeko Wood bazalaki wana. Ndeko Lyle
alobaki: “Ndeko Branham, ezalaki mpo na ngai, mpo nalobaki
na mwa…”
190 Na mpokwa oyo, nakoki koyebisa bango ndenge olobaki?
[Ndeko Lyle Wood alobi: “Okoki koyebisa bango, na ntembe te.
Ezali malamu, Ndeko Branham.”—Mok.]
191 Alobaki, ntango abimisaki misopó na yango libanda,
abwakaki yango kuna, alobaki: “Osuki mpenza wana, mwana,”
ndenge wana mpenza. Abwakaki yango.

Alobaki: “E—ezalaki mpo na ngai.”

Mpe nalobaki: “Te, Ndeko Lyle. Ezalaki bongo te.”
192 Ndeko Banks, kuna na sima, alobaki: “Bato boni bazali na
mokili oyo, nkóto boni ya bato, bakosepela kozala na esika oyo
biso tozali sika-sikoyo, mpo na komona nguya naNzambe kokita
mpe kosala likambo ya ndengewana!”Na elobelimosusu, ye…
193 Nandimi ete biso nyonso tomiyokaki lokola Petelo: “Ezali
malamu kozala awa. Tótonga mingombo misato.” Bomoni?
Ya solo.
194 Sikoyo, Ndeko Lyle, opakolami na Molimo Mosanto sikoyo.
Osili kobima na Ezipito. Nzungu ya áyi mpe mbindo ya mokili
etikali na sima. Otelemi na libóngo ya Yaladene sikoyo, kuna na
ngámbo. Tika eteNzambe ámema yo na ngámbo oyo; Lyle.
195 Nzambe na nguya nyonso, elembo ya elónga na Yo ye oyo.
Azalaki mpenza kati na likambo moko ya nsomo, Nkolo, kasi
motema na ngai eyokaki mawa mpo na ye. Mabondeli na biso
euti kobeta ebotú ya nsomo mpenza kuna, mpe likambo mpenza,
oyo ezalaki kokanga ye, etiki ye. Epanzani. Mpe sikoyo azali
koya na Yaladene. Memá ye na Mboka ya elaka, Nkolo. Mpe tia
ye elembo katikati na bato. Ete, na Mokolo wana ya nkembo,
ntango tokokutana kuna, tika ete náyoka ndenge akoyamba ngai
na maboko na ye, kogángáká: “Ndeko na ngai ya motuya!”
“Nayebi Ye.” Memá Banks elongo ná ye, Nkolo, Okolinga? Papa
ná mama, mpe bango nyonso, ndeko mwasi, mpe libota kitoko
mobimba wana, tika ete biso nyonso tókutana kuna, Nkolo,
mpe moko na moko na bango átondisama na Molimo Mosanto.
Nabondeli na Nkombo na Yesu. Amen.

OkozuaYango, ndeko. Nzambe ápambola yo, NdekoLyle.
196 [Moto moko alobi: “Ndeko?”—Mok.] Iyo, ndeko. [“Moto
moko abengi na mosika, likambo ya liwa, azali kozela na
téléphone.”]
197 Moto moko azali kobunda na liwa, abengi na mosika.
Nakotika liyangani naNdekoNeville, wana nazali kuna na kati.

198 [Ndeko Neville alobi: “Mokolo ya nkembo mpe kitoko mingi
kati naNkolo! Nzambe asaleli bisomakambomingi ya kokamwa
lelo. Mposa na ngai nyonso ekokisami—Mok.]

[“Tótelema elongo.]
199 [“Na bongo, bómikanisela liyangani, mokolo ya misato na
mpokwa. Bóbondela mingi. Mitema nyonso oyo mposa na yango
ekokisami te mpe oyo ezali na mwa ntembe, bóluka mpenza
kokutana na Nzambe. ‘Ntango ekómi pene. Sikoyo nde ntango
yango. Lelo nde mokolo ya lobiko.’]
200 [“Nzambe ápambola bino moko na moko, bino bapaya,
bino baoyo bofandaka mosika. Libondeli na biso ezali ete
Nzambe ápesa bino ngolu ya mobembo, wana bozali kozonga
na bisika bofandaka. Tosepeli ndenge bozalaki elongo ná biso.
Mpe bóbondela mpo na biso, wana bozali kokende, ete Nkolo
ápambola mpe esika oyo.]
201 [“Tata na biso na Likolo, ndenge mosali na Yo auti, na
mpokwa oyo, kosala mosala yamosali mpemosakoli na Yo, wana
atelemi na katikati, abendani mwa moke, ayaka epai na biso
na mposa makasi ya mosali na Yo, lokola abatisámi na Molimo
Mosanto, mpe apesaméli mosala ya mosakoli, mpo na koloba na
ekeke oyo. Sunga biso lelo mpe na mpokwa oyo, mpo tóyamba
Nsango oyo ekómeli biso, Nkolo, eléndiseli, mpo tómilengela.]
202 [“Pambola moto nyonso oyo akobima na bikuke ya ndako
oyo na mpokwa oyo. Tika ete malali oyo ekangi biso, oyo toyebi
ata moke te, tika ete ngolu mpe mawa na Yo oyo epambolami
ébatela, ébomba mpe ébikisa biso na nzoto, mpe ébatela biso,
kino na ngonga wana ntango Okomilengela mpo na kolekisa biso
na ngámbomosusu. Pambola bato nyonso oyo balembi nzotompe
bayokisamimawa, baoyo bazali kobanga,mpe baoyo na botau.]
203 [“E Nzambe, tobondeli, na mpokwa oyo, mpo na kotalama
ya libanda na momesano, lipamboli ya Molimo Mosanto, ézala
likolo na moto nyonso oyo akosala mobembo, moleki nzela
nyonso, mopaya nyonso oyo azali katikati na bikuke na biso.
Moto nyonso oyo akobima na ekuke na mpokwa oyo, tika ete
ezipelo wana ya Makila, longwa na ekulusu ya Kalvari, ékoka
kozipa mpe kopesamela biso.]
204 [“Bikisa biso ntango tozali na maláli. Batela biso na nguya
monene na Yo. Pakóla biso mpo na mosala. Tika ete tótambola
na bolingo, liboso na Yo, mikolo nyonso ya bomoi na biso. Mpe
tokosanzola Yo mpo na yango, mpo tosengi yango na Nkombo na
Yesu Klisto mpe mpo na Ye. Amen.]
205 [“Nzambe ápambola bino. Mpe tozali na esengo ya koyamba
bino. Bópesana mbote ya loboko.”—Mok.]
206 Nasepelimingi na nyonso oyo osalimpo na ngai, carte postale
ná…?…Iyo, misie. Nasepeli mingi…?…

207 Nabongo, totindi libanga ya kondima…?…Ezalakimobali
moko afandaka na…?…Na bongo, natindi libondeli élanda
ye, na Nkombo na Yesu Klisto. Alalaki wana ngonga mobimba,
motema na ye ezalaki kobeta te, azalaki kopema te, eloko moko
te. Azalaki kopema te, motema kobeta te, to kopéma te, eloko
moko te; miso na ye ezindaki na kati ya motó, akweyaki na
eteyelo. [NdekoNeville alobi: “Mwasi yango atikaki ye alali kaka
wana kino ntango libondeli wana ebandaki.”—Mok.]
208 Oyo ezali naino ya kofungwama? [Ndeko Neville alobi: “Iyo,
ezali naino ya kofungwama.”—Mok.]
209 Nakoki kosenga bokebi na bino? Kuna mosika, elenge
évangéliste moko, motei, awa na Indiana, azalaki koteya,
akweyaki mpe akufaki na eteyelo, eleki kaka pene na ngonga
moko. Ntango azalaki koteya, akweyaki na liboso, mpe akufaki
na eteyelo, évangéliste ya lokumu, azalaki koteya awa na
Indiana. Mokengeli auti koya mpe abengi ngai. Akufaki ntango
azalaki koteya na nse ya epakweli ya Molimo, akweyaki na
liboso, miso na ye ebalukaki, mpéma na ye ekatanaki. Balobaki
ete akufaki, alalaki wana, ebembe, ngonga mobimba. Mpe eloko
moko eyebisaki bango ete bábenga na losambo mpo báyebisa
ngai nábondela. Boye, natindi libondeli mpo na kozongisa ye, na
Nkombo na Nkolo Yesu. Tika ete bósangana elongo ná ngai na
kondima, mpo ézanga kobeta mongúna wana te, épesa ye makasi
ya sika mpe ézongisa ye. Matondi.
210 Nzambe ázala na bino, kino mokolo ya misato na mpokwa.
Bino baoyo bofandaka na Géorgie mpe pembeni na yango,
bókende malamu. Nzambe ázala na bino.
211 Ndeko Pat…?… 

